
1992 шықәса, август 14 рзы аԥсуа 
жәлар аҟазаареи аҟамзаареи инеины 
инҭагылт. Иҳақәлаз аӷа иганахьала 
аԥсуаа ахаан ҽеи ишазԥшымыз-
гьы, уи аҽны аибашьра иалагоит 
ҳәа аӡәгьы дыҟамызт. Аха аԥсуаа 
рыҷкәынцәа ихьаҵуаз ракәмызт. 
Аӷа џьаԥҳанылеи уааԥсыралеи 
имч акыр ишеиҳазгьы, ҳаҷкәын-
цәа гәымшәақәа рхы-рыԥсы иа-
меигӡа, гәшәарак ҳәа ҟамҵаӡакәа, 
напышьашәалаҵәҟьа аӷа иҿагылт. 
413 мши-ҵхи ицоз аибашьра аҟны 
иҭахеит зықьҩыла ҳҵеицәа хазы-
нақәа. Иҭахеит аԥсуа жәлар ацхы-
раара анырҭахха иарӷьажәҩаны 
ирывагылаз хатәгәаԥхарала Аԥс-
ныҟа еибашьра иааз ҳашьцәа.

Иахьа иҵит 32  шықәса Аԥсны 
Аџьынџьтәылатә еибашьра (1992-
1993шш.) иалагеижьҭеи. Убри ина-
маданы Аҟәа Ахьӡ-Аԥша апарк аҟны, 
ашәҭқәа шьҭарҵарц, иҭахаз ргәала-
дыршәарц уахь инеит: Аԥсны Аха-
да Аслан Бжьаниа, Ахада ихаҭыԥу-
аҩ Бадра Гәынба, Аҳәынҭқарра 
Ахада Иусбарҭа анапхгара, аде-
путатцәа, Аԥсны иҟоу Урыстәы-
ла ацҳаражәҳәаҩ Михаил Шурга-
лин, Аԥсны иҟоу Аахыҵ-Уаԥстәыла 
ацҳаражәҳәаҩ Олег Боциев, Аԥсны 
атәылахьчара  аусбарҭа аусзуҩцәа, 
аветеранцәа, аибашьраҿ иҭахаз ра-
нацәа, ауаажәларратә усзуҩцәа.

Аԥсны Аџьынџьтәылатә еи-
башьраҿы иҭахаз аибашьцәа ргәа-
лашәара амш аҽны, Ешыра ақыҭан 
Аԥсны Раԥхьатәи Ахада Владислав 
Арӡынба ибаҟаҿы ашәҭшьыҵәрақәа 
шьҭаҵан.

***
Август 8 азы 16 шықәса ҵит 

«хәымштәи аибашьра» ҳәа 
изышьҭоу Аахыҵ-Уаԥстәылан 
аибашьра ианалагаз аҽны инаркны.

2008 шықәса август 8 ауха ҭынч, 
икахха ацәа иалаз Цхинвали ақа-
лақь акәша-мыкәшеи ақырҭуа ар 
«Град» ала ахымца ажәырҵеит, гәҭа-
кысгьы ирымаз ареспублика ац-
цышәтәра акәын. Ахәылԥаз, август 7, 
асааҭ 19:40 азы Михаил Саакашвили 
Қырҭтәыла ажәлар рахь ихы ирхеит. 
Уи иҳәеит ақырҭуа архәҭақәа зегьы 
адҵа шриҭаз Цхинвалтәи арегион 
аҟны аимак иахьаҵанакуа аҭак хым-
ца аадмыртырц азы. 

«Исҭахуп уажәы схы сырхарц 
ақырҭуа полициаа иреихсуа рахь. 
Аҭакԥхықәра зегьы схашҟа иганы 
исҳәоит, сааҭқәак уажәаԥхьа даа-
ра иуадаҩыз аӡбамҭа шсыдыскы-
лаз хымцала аҭак аҟамҵаразы», – 
иаҵишьит Қырҭтәыла апрезидент. 
Арахь хсааҭк ааҵуаны Қырҭтәыла 
Аахыҵ-Уаԥстәыла иақәлеит.

Қырҭтәыла анапхгара ақәгәыӷу-
ан сааҭқәак ирылагӡаны Аахыҵ- 
Уаԥстәыла анапаҿы аагара, иара 
убас адырҩаҽны Цхинвал «аиааи-
ра згаз рпарад» амҩаԥгара. 

Абри аибашьраан иԥыххаа 
иқәҵан аҭынч уааԥсыра рыҩнқәа 
745, анаплакқәеи аусҳәарҭақәеи 200 
инареиҳаны ирҳәын, ицҟьа-шәҟьа 
иқәҵан. Иҭахеит, ахәрақәа роуит 
акымзарак зхарамыз шәҩыла ауаа, 
убрахь иналаҵаны 72-ҩык Уры-
стәылатәи аррамаҵзуҩцәа. Ацәыӡ 
дуқәа шаиузгьы, Аахыҵ-Уаԥстәыла 
ахьчаҩцәа рхаҵареи ргәымшәареи 
ирыбзоураны шьҭахьҟа ихьамҵит. 

Агрессор мчыла аҭынчрахь ииага-
разы Урыстәыла ианаамҭаз имҩаԥ-
нагаз ашьаҿақәа иалдыршеит анаҩс 
ашьакаҭәара аанкылара.

Аԥсны Ахада Аслан Бжьаниа 
Аахыҵ-Уаԥстәылатәи иҩыза Алан 
Гаглоев иахь адышшыларатә шәҟәы 
наиашьҭит Қырҭтәыла агрессиа 16 
шықәса ахыҵра инадҳәаланы. 

Ақырҭуа агрессиа иахҟьаны иҭа-
хеит зықьҩык инареиҳаны ауааԥсы-
ра, аха Аахыҵ-Уаԥстәыла ауааԥсы-
ра рхаҵара, Урыстәыла анапхгара 
иаарласӡаны еихыргаз ашьаҿақәа 
ашьакаҭәара аԥдырҟәҟәааит ҳәа аз-
гәеиҭеит иара.

 «Арҭ ахҭысқәа аҭоурых амҩа 

еиҭаркит. Аахыҵ-Уаԥстәылеи Аԥсни 
рхьыԥшымра азханаҵеит Урыстәы-
латәи Афедерациа. Ҳара ахааназ 
аџьшьара раҳҭоит Аахыҵ-Уаԥстәы-
ла ҳаиашьаратә жәлар, зхамеигӡара 
ҳҳәынҭқарра арӷәӷәара иацхрааз», – 
иарбоуп уаҟа.

  С. Ҷанба ихьӡ зху Аԥснытәи 
аҳәынҭқарратә  драматә театр 
аҿаԥхьа асааҭ   21:00 рзы ажәа  
«08.08.08. Помним» ҳәа ишьақәгы-
лаз ацәашьқәа адыркит.

Уи рхы аладырхәит атәыла 
Аԥыза-министр актәи ихаҭыԥуаҩ, 
атранспорти афымцамчи рминистр  
Џьансыхә Нанба,  Аԥсны иҟоу Уры-
стәыла ацҳаражәҳәаҩ Михаил Шур-
галин, Аԥсны иҟоу Аахыҵ-Уаԥстәыла 
ацҳаражәҳәаҩ Олег Боциев, Жәлар 
Реизара-Апарламент адепутатцәа, 
атәыла анапхгара,  атәылахьчара 
Аминистрра аруаа, ауаажәларратәи 
аполитикатәи усзуҩцәа, аҳҭны-қа-
лақь ауааԥсыреи асасцәеи. 

Қырҭтәыла Аахыҵ-Уаԥстәыла ага-
нахьала имҩаԥнагаз агрессиа 16 
шықәса ахыҵра инамаданы Аԥсны 
Аԥыза-министр актәи ихаҭыԥуаҩ 
Џьансыхә Нанба Аҳәынҭқарра Ахада 
Аслан Бжьаниа ихьӡала аиашьаратә 
Аахыҵ-Уаԥстәыла аԥсуа жәлар рҟын-
тәи адгылара шроуа азы аҳәамҭа ҟа-
иҵеит. 

«Аԥсуа жәлар Аахыҵ-Уаԥстәы-
ла ажәлар ари атрагедиаҿы иҭахаз 
ргәалашәара рыцеиҩыршоит. Аԥс-
ни Аахыҵ-Уаԥстәылеи рҿы иарбоу 
аамҭа хьанҭаӡазы Урыстәылатәи 
Афедерациа иҟанаҵаз адгылареи 
ацхыраареи ахә ҳаракны иршьоит», 
– иазгәеиҭеит Џь.Нанба.

«Ианаамҭаз-Урыстәылатәи Афе-

дерациа аҟынтәи ацхыраара иаб-
зоураны ақырҭуа агрессорцәа 
Аахыҵ-Уаԥстәыла ажәлар рықә-
хразы рыгәҭакқәа зынагӡамхеит. 
Хьӡи-ԥшеи рымазааит абџьар кны 
ҳреспублика аҭынч уааԥсыра зыхь-
чаз, ҳреспублика ахы иақәиҭыз-
тәыз зегьы», – иҳәеит Аԥсны иҟоу 
Аахыҵ-Уаԥстәыла ацҳаражәҳәаҩ 
Олег Боциев. 

Аԥсны иҟоу Урыстәыла ацҳа-
ражәҳәаҩ Михаил Шургалин Уры-
стәылатәи абжьаҟазаратә архәҭақәа 
инарыгӡаз  арратә уснагӡатәқәа 
ирыбзоураны аконфликт анаҩстәи 
аҿиара аанкылара алыршахеит ҳәа 
инаҵшьны иазгәеиҭеит. 

Аԥсни Аахыҵ-Уаԥстәылеи: 
Агәалашәара амшқәа

 d 16 шықәса уажәаԥхьа, 2008 
шықәса август 12 азы Аԥсны  Ар-
бџьар Мчқәа ақырҭуа архәҭақәа 
рҟнытә Кәыдры  аиҩхаа аҩа-
датәи ахә́ҭа ахы иақәиҭыртәит, 
Қырҭтәыла  аҳынҭқаррат́ә ҳәаахь 
икылсит. Иара убри аҽны  Аԥсны 
азакәантә мчра  шьақ́әыргылан 
Кәыдры  аиҩхааҿы, аҳәынҭқарра 
атерриториатә акзаара анапаҿы 
иааган. 

Жәаф  шықәса  раԥхьа  уаҟа 
имҩаԥысуаз ахҭысқәа ртәы иаа-
зыркьаҿны иш́әыдаагалоит Аԥсны-
пресс усҟан иаанацҳауаз адырраҭа-
рақәа рыла.

«Иахьа  август 12, ашьыжь аса-
аҭ 5 рзы аԥсуа авиациа  Қәабчара 
ахырӷәӷәарҭа абомбақәа аланажьит. 
Сааҭқәак ааҵуаны  Ажара ақыҭаҟын-
гьы даҽа аахак ҟаҵан». Абри  азы  
адырраҭара ҟаиҵеит атәылахьчара 
аминистр актәи ихаҭыԥуаҩ, аштаб 
хада аиҳабы аинрал Анатоли Заи-
цев.  Ақырҭуа архәҭақәа агәҽанҵара 
шрыҭазгьы аиҩхаа макьана иныр-
мыжьцызт.

«Ҳгәы иҭоуп аӷа имҩа ахҵәареи 
иҭархареи  хықәкыс ишьҭыхны  аде-
сант рыртәара», –иҳәеит иара.

Мчыла  аҭынчрахь  риагараан  
Урыстәылатәи абжьаҟазаҩцәа 
Қырҭтәыла  амчратә усбарҭақәа 
ирымырхит 700 цыра инареиҳаны  
еиуеиԥшым абџьар, урҭ реиҳарак 
аҳәаанырцә иҭрыжьқәаз  роуп. Абри 
атәы ажурналистцәа иреиҳәеит аб-
жьаҟазаратә мчқәа  ркомандаҟаҵаҩ 
ицхырааҩ Алеқсандр Новицки.

Кәыдрытәи  аиҩхаа ақырҭуа 
архәҭақәа  рыҭцаразы ажәыларақәа  
қәҿиарала ицоит. Абри атәы иҳәеит  
амассатә информациа ахархәагақәа  
рҟны  ахада  иофициалтә хаҭарнак  
Кристиан Бжьаниа.

«Ишдыру  еиԥш,  Аԥсны  атәы-
лахьчара  Аминистрра  иацы  
Кәыдры  аиҩхааҿы иҟоу  ақырҭуа 
архәҭақәеи ауааԥсыреи  абри  
аҭыԥ  аанрыжьырц  рабжьырге-
ит,  амҩагьы рзаадыртит», – иҳәе-
ит иара.

Ашьыжь асааҭ фба рзы  Кәыдры  
аиҩхаа аҭарцәра иацҵан,  Аԥс-
ны архәҭақәа  аиҩхаа аҩа-
датәи ахәҭахьы икылсит, ақырҭуа 
архәҭақәа  амацәаз иҭарцалеит.

Аԥсны  Арбџьар  Мчқәа  
раԥхьатәи рдесант  Чҳалҭа ақыҭан 
итәеит.

«Ҳақәгәыӷуеит ирымпыҵархалаз 
Кәыдры  аиҩхаа аҟнытә Қырҭтәыла  
аруааи егьырҭ амчрақәа рхаҭарнак-
цәеи  рықәцаразы  ажәыларақәа иа-
арласны ихыркәшахоит», – иазгә́е-
иҭеит Бжьаниа.

Аԥсны  адәныҟатәи аусқәа  рми-
нистр Сергеи Шамба  жәларбжьа-
ратәи ауаажәлар  рахь ааԥхьара 
ҟаиҵеит Қырҭтәыла арбџьар мчқәа  
рымазаара азин рырымҭарц.

Аԥсны Ахада  Сергеи  Багаԥшь 
игәаанагарала, Кәыдрытәи  аиҩхаа 
ахақәиҭтәра  хыркәшахар  ауеит 
аҩаша ахәылԥаз, мамзаргьы  аха-
шаҽны. Атәылахьчара  Амини-
стрраҿы имҩаԥгаз  абрифинг аҟ-
ны иара иҳәеит  аиҩхаа аиҳарак 
ахы ишақәиҭтәу, иара убас «иахца-
ны иҟоу автономтә  Аԥсны  аиҳа-
быра»  рҭыԥ ылхны  иахьтәаз  Ажа-
ра ақыҭагьы.

Аҟәа, Ахада  Сергеи  Багаԥшь 
ихантәаҩрала имҩаԥысит  Ашәарҭа-
дара  Ахеилак  аилатәара. Уи  зегьы 
ҭабуп ҳәа  реиҳәеит  даара иуа-
даҩу аамҭазы  рҳәоу  еиқәыршәа-
ны  русуразы. Ахада иажәақәа  рыла,  
Кәыдры  аҭарцәра иацҵахоит уаҟа  
Аԥсны  аиурисдикциа  шьақәыргы-
лахаанӡа. 

Раԥхьаӡа иргыланы  аҭагыла-
заашьа  ҭышәныртәалатәуп, Аԥсны  
аҳәынҭқарратә мчра аубарҭақәа  ру-
сура  еиҭашьақәыргылатәуп. Ҷыда-
ла ахшыҩзышьҭра  азутәуп  агума-
нитартә аспект, – иазгәеиҭеит иара.

Аахыҵ-Уаԥстәыла  атрагедиатә 
хҭысқәа инарымаданы Ашәарҭадара  
Ахеилак алахәылацәа алацәажәеит 
Аԥсны  ахьыԥшымра амш  15 шықә-
са ахыҵра иазку  аныҳәатә усмҩаԥ-
гатәқәа ԥсаххар шалшо.

Август  12  азы  Аԥсны  Арбџьар 
Мчқәа Қырҭтәыла  аҳәынҭқарратә 
ҳәааҿы икылсит, Кәыдры  аиҩхаа 
аҩадатәи ахәҭа  ҭарцәуп, – ажурна-
листцәа адырра  риҭеит Аԥсны атәы-
лахьчара  аминистр актәи ихаҭыԥу-
аҩ  аинрал  Анатоли Заицев. 

16 шықәса уажәаԥхьа

Кәыдры аиҩхаа  аҭарцәра

 d  Нанҳәамза 7 азы имҩаԥысит 
Аԥсны Ахада Аслан Бжьаниа хан-
тәаҩра ззиуаз Ашәарҭадара Ахеи-
лак аилатәара.

Аҳәынҭқарра Ахада Сергеи Шам-
ба иҭабуп ҳәа иеиҳәеит имҩаԥигаз 
аусуразы, аихьӡарақәа изеиӷьишье-
ит амаҵура ҿыц аҟны. 

Анаҩс Аслан Бжьаниа Ашәарҭа-
дара Ахеилак аколлектив Рауль Ло-
луа дыдирдырит. Аҳәынҭқарра Аха-
да уи гәацԥыҳәарала аусура ихы 
азырханы  изеиӷьишьеит ақәҿи-
арақәа. «Шәара ҩыџьа ахаҭыԥу-
аҩцәа шәымоуп: аӡәы зиндырҩуп 
– профессионалуп; егьи-опера тивтә 
усуҩуп – ԥышәауаҩуп.  Ихадаро-
уп ари аус аҟны иахьатәи аҭагыла-

заашьаан амилаҭтә шәарҭадараҿ 
ицәырҵыр зылшо ашәарҭарақәа 
анализ рзура, урҭ рганахьала 
агәҽанҵаратә усқәа рымҩаԥгара», 
-  иҳәеит Аҳәынҭқарра Ахада.

  Рауль Лолуа Аҳәынҭқарра Ахада 
иҭабуп ҳәа иеиҳәеит аҭакԥхықәра 
зцу амаҵураҟны иҭоу агәарагаразы.  

«Иҭабуп ҳәа шәасҳәоит ас 
еиԥш акрызҵазкуа ахырхарҭаҟны 
исышәҭаз агәрагаразы. Аԥсны аха-
ангьы имариоу аамҭақәа ыҟаӡамызт. 
Иахьа Аԥсни уи акәша-мыкәшеи 
имҩаԥысуа апроцессқәа ҳасаб рзу-
ны, зегьы ҳамчқәа еибаҳҭароуп. Ҳа-
ра амчратә усбарҭақәа аус рыцура 
ҳазхиоуп, иҳалшо зегьы ҟаҳҵоит ҳу-
сура алҵшәа аманы имҩаԥысларц, 
ҳҳәынҭқарра ашәарҭадара аиқәыр-
хара иазкызарц», - иҳәеит Рауль Ло-
луа. 

 Ашәарҭадара Ахеилак алахәцәа 
иара убас ирылацәажәеит атәыла 
аҩныҵҟатәи адәныҟатәи аполитика 
иазку хра  злоу  азҵаарақәа. 

Анапхгаҩ ҿыц ирдырра

Аԥсны Ахада         
Иусԥҟақәа рыла

 d Аҳәынҭқарра Ахада Ихаҭыԥу-
аҩ Б. Гәынба Сергеи Шамба Аԥс-
ны адәныҟатәи аусқәа Рминистрра 
аколлектив дыдирдырит. 

Аҳәынҭқарра Ахада Иусԥҟала 
нанҳәамза 6 рзы Сергеи Шамба Аԥс-
ны Аҳәынҭқарра адәныҟаполитикатә 
усбарҭа анапхгаҩыс дҟаҵоуп.

  «Сергеи Мирон-иԥа ирдырра 
аҭахны иҟаӡам, избанзар 13 шықә-
са инареиҳаны абри аусбарҭа напх-
гара аиҭон. Ҳара зегьы ибзианы 
иаадыруеит  аԥсуа жәлар рми-
лаҭ-хақәиҭратә қәԥара даналахәыз, 
иара убас аибашьра ашьҭахьтәи 
ашықәсқәа раангьы Сергеи Мирон-
иԥа ҳҳәынҭқарра ашьақәгылареи 
аҿиареи рус аҟны илагаламҭа шдуу. 
Иара иааирԥшуа адипломатиатәра, 
ипрофессионализм, иԥышәа есқьын-
гьы ихәарҭан, хархәарагьы рыман 
ҳҳәынҭқарразы», – иҳәеит Бадра 
Гәынба.

 Сергеи Шамба иганахьала иҳәе-
ит, иқәыԥшыз аԥсуа дипломатиа 
ашьақәгылара шымҩаԥысуаз Уры-
стәылатәи, жәларбжьаратәи аиҿка-
арақәа, Британиатәи, Германиатәи, 
Америкатәи, Франциатәи реиԥш 
иҟаз адипломатиатә школқәа аус 
рыцурала». Уи иажәақәа рыла, арҭ 
аамҭақәа даҽакын, имариамызт. 
Иахьагьы иара убас, адунеитә систе-
ма аиҭашьақәыргылара анымҩаԥы-
суа, Аԥсны абри апроцесс иалагы-
лоуп. 

Аиҭакра дуқәа, аимакқәа мҩаԥы-
суеит географиала ҳтәыла инацәы-
харамкәа. Убри аан политикала ииа-
шаны аусура аиҿкаара адипломатиа 
аҭахуп. «Ҳара аиҭакра дуқәа ҳрыз-
хиазароуп. Ииашоу адәныҟатәи, 
аҩныҵҟатәи аполитика амҩаԥга-
ра ҳалшар, арыцҳарақәа ҳрыцәцо-
ит», -  иҳәеит Сергеи Шамба. Атәыла 
анапхгара ирҭаз агәрагаразы иҭабуп 
ҳәа реиҳәеит.

Ҩаԥхьа дызхагылаз 
Аминистррахь

 d – Ҳмилаҭтә доуҳ ахыҵ хырҭақәа 
ираԥхьагылоу агазеҭ «Аԥсны» 
аредакциа аусзуҩцәеи сареи 
ҳамч-ҳалша еибыҭаны, иара ан-
хацыркха аахыс иахықәкы ха-
даз —ҳажәлар рҿахәы аҳәара, уи 
амаҵ аура ҳалшоит ҳәа сгәыӷуе-
ит, –  иҳәоит Ахра Владимир-иԥа. 
Лассы-лассы аредакциа иаҭаауа 
аҿаргьы иҳамбар залшом агазеҭ 
ахаҭабзиара шеиӷьхаз, иқәыԥшу 
аусзуҩцәа шаднаԥхьалаз, асоц-
иалтә ҳақәа рҿгьы иаҳа игәцарак-
ны аларҵәара шаиуз. 

Ирлас-ырлас агазеҭ ахь апракти-
ка иахысырц иаауа астудентцәагьы, 
аредактор хада абжьгарақәа ҳаиҭо-
ит, ҳамҩақәиҵоит. «Шәара шәгәы 
зызцо азанааҭ алоуп ԥхьаҟатәи 
амҩа шаашәыртыша, шәызҿу аус 
бзиа ижәбозар ауп», – ҳәа аҿар 
дҳабжьоит Ахра Владимир-иԥа. Уи 
ибзианы иаанарԥшуеит ари ауаҩ 
изанааҭ ахь имоу абзиабара. Аре-
дакторра инаҷыданы ҩба-хԥа ус еи-
лазыгӡо Ахра Владимир-иԥа аԥсуа 
жәлар рдоуҳа амаҵ азиуеит, аҿар 
рааӡара инапы алакуп, иара убас, 
ҳаешьаратә жәларқәеи ҳареи еиҳа 
ҳаизааигәахарц азы аусура даҿуп. 

Ишдыру еиԥш, сынтәа агазеҭ 
«Аԥсны» иаиубилеитә шықәсуп. 
Аԥсҭазаараҿы акгьы машәыршақә 
иҟамлозар акәхап, ари агазеҭ напх-
гара азҭо Ахра Анқәабгьы сынтәа 
ииубилеи азгәаиҭоит, ииуль 20 рзы 
иара ихыҵит 50 шықәса. 

В.П. Анқәаб ихьӡ зху Аԥсуа-ады-
га филологиа ацентр анапхгаҩы, 
ААУ афилологиатә факультет аԥсуа 
литература акафедра арҵаҩы еиҳа-
бы, агазеҭ «Аԥсны» аредактор хада 
Ахра Владимир-иԥа Анқәаб диит 
ииуль 20, 1974 шықәса рзы Гәдоуҭа 
араион Хәаԥ ақыҭан. Иқыҭаҿтәи аб-
жьаратә школ даналга, 1991 шықә-
сазы дҭалоит Аԥснытәи аҳәынҭқар-
ратә университет, афилологиатә 
факультет «аԥсуа бызшәеи алитера-
туреи» рхырхарҭа ала. Аџьынџьтәы-
латә еибашьра аан, 1992-1993 шш. 
рзы ихазу аимадаратә баталион 
(ОБС) даланы Гәмысҭатәи афронт 
аҿы ицоз ажәыларақәа дрылахәын. 
1993 шықәса октиабр мза инарк-
ны 1994 шықәса ноиабрнӡа Аԥсны 
Аҳәынҭқарра Арбџьар Мчқәа рҿы, 
Гәдоуҭатәи арратә гарнизон аҟны, 
арратә уалԥшьа ихигон. 

1995 шықәса, ианвар мза инарк-
ны В.П. Анқәаб ихьӡ зху Хәаԥтәи аб-
жьаратә школ аҟны рҵаҩыс аусура 
далагеит. Иреиҳаӡоу аҵараиурҭаҿы 
иҵара аныхиркәша, 1997 шықәса-
зы ааӡара аҟәша аганахьала ашкол 
адиректор ихаҭыԥуаҩс дҟаҵан. 2000 
шықәса инаркны 2005 шықәсанӡа 
Хәаԥтәи ашкол адиректорс аус иуан. 
Иара директорс даныҟаз аамҭазо-
уп Хәаԥтәи ашкол уажәтәи ахыбра 
аныргылаз, иара убас акыр аџьабаа 

адибалеит аҵара-ааӡаратә процесс 
аиӷьтәра. 

2001 шықәса инаркны 2004 
шықәсанӡа Гәдоуҭатәи араионтә 
еизара II ааԥхьара адепутатс, 2005 
шықәса инаркны 2009 шықәсанӡа 
ААУ аԥсуа литература акафедра 
азыҳәаҩыс  дыҟан. 

2006 шықәса  инаркны 2007 
шықәсанӡа рҵаҩыс аус иуан Н.А. 
Лакоба ихьӡ зху Гәдоуҭатәи абжьа-
ратә школ №1 аҟны. Ф.Ч. Аҩӡба ихьӡ 
зху Гәдоуҭатәи абжьаратә школ №3  
ааӡаратә ҟәша аганахьала адирек-
тор ихаҭыԥуаҩыси, рҵаҩыси аус 
иуан. I-тәи арҵаҩратә квалифика-
циатә категориа ианашьоуп. 

2009 шықәса  инаркны, ААУ аҟ-
ны В.П. Анқәаб ихьӡ зху акабинет 
анапхгаҩыс дҟаҵан. Уи ашықәсан  
инаркны, иара иеиҿикааз астудент-
цәа рлитература-рҿиаратә еидгы-
ла «Ацәыкәбар» анапхгаҩыс дыҟо-
уп. «Ацәыкәбар» иааӡамҭацәаны 
иԥхьаӡоуп имаҷҩымкәа абжьаратә 
абиԥара иаҵанакуа апоетцәеи ажур-
налистцәеи. Урҭ рхыԥхьаӡараҿы иҟо-
уп: А. Гәынба, А. Аҟалӷьба, И. Гыцба, 
Шь. Бганба уҳәа, дара раԥхьатәи 
рпоезиатә ҩымҭақәа еидызкылоз 
аизгақәа рахьтә иҟоуп А.В. Анқәаб 
редакторра ззиузгьы. 

2013 шықәса инаркны ААУ аԥ-
суа литература акафедра аҿы аус 
иуеит. Иара напхгара зиҭоз апроект 
иабзоураны аҭыҵра иалагеит аҿар 
рҩымҭақәа еидызкыло алитература-
сахьаркыратә журнал «Аԥсынгьари», 
иахьагьы уи ажурнал редактор ха-
дас дамоуп.  Аԥсуа литература ака-
федраҿы арҵаҩы еиҳабыс дыҟоуп. 
Дзыԥхьо амаҭәарқәа иреиуоуп: аԥ-
суа литература аҭоурых; аԥсуа ли-
тература акритика аҭоурыхи атеори-
еи; иҷыдоу акурсқәа – «Миха Лакрба 
ирҿиара», «Аԥсуа роман». 

20 шықәса инарзынаԥшуа Ахра 
Анқәаб аҭҵаарадырра-рҿиаратә 
ус инапы алакуп. Иара авторс дры-
моуп 30 ҭҵаарадырратәи, 40 пуб-
лицистикатәи, арҵара-методикатә 
статиақәеи аматериалқәеи. Дара 
ҭыжьуп Аԥсны еиԥш, аҳәааныр-
цәтәи атәылақәа рҿгьы, урҭ рыбжьа-
ра Нхыҵ-Кавказнтәи хатәгәаԥхара-
ла еибашьра иааз ҳашьцәа ирызку 
астатиақәа маҷымкәа иҟоуп. 

Иара убасгьы, аԥсуа литерату-
ра аҭоурых ала иара х-монографи-
ак автор-еиқәыршәаҩыс дрымоуп. 

Ахра Владимир-иԥа иҭҵаара-
дырратә усумҭақәа аԥсуа литера-
тура аҭоурых аҭҵаара инаҷыда-
ны, ирыҵаркуеит Нхыҵ-Кавказ 
ажәларқәа рлитературагьы. Иара из-
ныкымкәа Ҟарачы-Черқеск, Ҟабар-
да, Адыгеиа, Даӷьсҭан имҩаԥысуаз 
жәларбжьаратәи аконференциақәа, 
асимпозиумқәа, афорумқәа рҿы аԥ-
суа ҭҵаарадырра ӡыригахьеит. 

Абаза бызшәала иҭыҵуа алитера-
тура-сахьаркыратә, аҭҵаара-ркка-
ратә журнал «Абазашта адзыхьква» 
аредакциатә коллегиа далахәылоуп. 

2019 шықәсазы, абазеи ачерқес 
филологиеи ркафедра ааԥхьа-
рала, У.Д. Алиев ихьӡ зху Ҟа-

рачы-Черқестәи аҳәынҭқарратә 
университет аҿы аԥсуа литера-
тура аҭоурых иазкыз алекциақәа 
дрыԥхьон. Уи инаҷыданы, Ахра Вла-
димир-иԥа еицырдыруа адыга иара 
убас, абаза шәҟәыҩҩцәа имаҷымкәа 
рҩымҭақәа аԥсшәахь еиҭеигахьеит. 
Урҭ иреиуоуп: Х. Тхазеплов, К. Мхце, 
М. Чикатуев, Ф. Апсова уҳәа. 

Арҵаҩра — Ахра Владимир-иԥа 
ирҿиаратә усура иагәыцәуп. 30 
шықәса инарзынаԥшуа ашколқәа, 
аҵараиурҭа уҳәа рҿы аус иуеижьҭеи 
имаҷымкәа абиԥарақәа еиҵеиа-
аӡахьеит, урҭ рахьтә иахьатәи аамҭа-
зы 20-ҩык инарзынаԥшуа Аԥс-
ны араионқәа рышколқәа рҟны 
рҵаҩцәас аус руеит.  

Ахра Владимир-иԥа аԥсуа 
бызшәеи алитературеи рырҵара 
иадҳәалоу апроблемақәа рыӡба-
ра далахәуп, абжьаратәии иреиҳау 
аҵараиурҭақәеи рырҵаратә про-
грамма аиӷьтәра аус адиулоит. «Аԥ-
суа литература аҭоурых», «Нхыҵ-
Кавказтәи ажәларқәа рлитература», 
«Аԥсуа литература акритикеи али-
тературадырреи рҭоурыхи ртеори-
еи» авторцәа дреиуоуп. Инапхгара-
ла ирыхьчахьеит 30 инарзынаԥшуа 
аԥсуа литературеи Нхыҵ-Кавказтәи 
ажәларқәа рлитературеи ирыдҳәа-
лаз адипломтәи акурстәи усумҭақәа.  

2013 шықәса инаркны 2016 
шықәсанӡа Гәдоу ҭатәи ателехәа-
ԥшраҿы редакторс аус иуан. 2015 
шықәсазы иара инапхгарала иаԥҵан 
алитература-рҿиаратә студиа «Асар-
кьал». Уи хықәкыс иаман аҟыҩаб 
злоу ашәҟәыҩҩцәа, асахьаҭыхцәа, 
амузыкантцәа қәыԥшцәа ралԥшаа-
ра. Шықәсқәак абызшәатә полити-
казы Аҳәынҭеилакы аҿы иштаттәым 
усзуҩыс дыҟан. 

2021 шықәсазы иаԥиҵеит, дагьа-
хагылеит аԥсуа бызшәа арҵаразы 
ихәыда-ԥсадаз акурсқәа ахьеиҿыр-
каауаз «Аԥсуа бызшәа арҿиаразы 
аметодикатә кабинет». «Аԥсуа ра-
дио» аҟны адырраҭара «Асаркьал» 
амҩаԥгаҩыс дыҟан.

 Ахра Владимир-иԥа В.П. Анқәаб 
ихьӡ зху Аԥсуа-адыга филологиа 
ацентр аԥҵаҩцәа дыруаӡәкуп, иара 
иоуп напхгара азҭоугьы. 

Ииун 15, 2023 шықәса инаркны 
агазеҭ «Аԥсны» аредактор хадас аус 
иуеит. Аԥсны ажурналистцәа Реид-
гыла далахәылоуп. 2023 шықәсазы 
Аидгыла апремиа далауреатхеит. 
Амилаҭтә культура арҿиара иадҳәа-
лоу шықәсырацәала иусуразы 2024 
шықәсазы ихҵан «Аԥсны акульту-
ра зҽаԥсазтәыз аусзуҩы» ҳәа ахьӡ. 

Ианашьоуп амедалқәа: «Аиаа-
иразы», «Кәыдры ахы ақәиҭтәра-
зы», «Аиааира 20 шықәса», «Атәы-
лахьчара Аминистрра 25 шықәса», 
«Аиааира 30 шықәса». Иара убас, 
ианашьоуп имаҷымкәа аҳаҭыртә 
шәҟәқәа: У.Д. Алиев ихьӡ зху Ҟа-
рачы-Черқестәи аҳәынҭқарратә уни-
верситет аректорат ахьӡала, В.М. Ко-
ков ихьӡ зху Ҟабарда-Балкариатәи 
аҳәынҭқарратә аграртә универси-
тет ахьӡала, иара убас, аҭҵаара-
дырратәи акультуратәи усеицура-
зы аԥсуа-абаза жәлар рырҿиара 
иадҳәалоу Жәларбжьаратәи аидгы-
ла «Алашара» ахьӡала. 

Есааира зымчи-зылшареи аԥ-
суа жәлар рдоуҳа арҿиара иазыз-
кәа, ааԥсарада аусура иаҿу, аусумҭа 
хатәрақәа аԥызҵахьоу, заԥхьаҟа 
иҵегьы аԥызҵараны иҟоу Ахра 
Владимир-иԥа Анқәаб ихьӡ Аԥс-
ны анҭыҵгьы игахьеит. Дхәы ҷы-дду 
ҳәа еилых ҟамҵакәа, зегь рахь иаа-
ирԥшуеит агәбылра, аҿар ирылаиа-
аӡоит апатриотизмра. «Ауаҩра зегь 
раԥхьа иргылатәуп» – иҳәоит лас-
сы-лассы иара, уи аҟазшьа сгәана-
ла, иԥсҭазаара ицәаҳәа хаданы иа-
гәылсуеит. 

Ахра Владимир-иԥа ииубилеи 
идныҳәало, изеиӷьаҳшьоит амч-ал-
шара инапы злаку, имариам аус аҿы! 

Мадина Амҷԥҳа,
ААУ афилологиатә факультет 

ажурналистика аҟәша 
ахԥатәи акурс астудент

Заԥсуареи 
зыуаҩреи еицназго

Ахра Анқәаб – 50

 d Изҿузеи иахьа Ареспубли-
катә унитартә наплакы «Амшы-
неиқәафымцамч» аусзуҩцәа, 
аԥхьаӡагақәа рышьақәыргыла-
ра аганахьала аусқәа зеиԥшро-
узеи, аӡынразы афымцамч 
ахархәаҩцәа рҽыззыҟарҵа-
рызеи– абарҭ азҵаарақәа ир-
зааҭгылеит «Аԥсны-Информ» 
акорреспонденти «Амшы-
неиқәафымцамч» аиҳабы Ҭе-
мыр Џьынџьали.  Аинтервиу аҟны 
ишьҭыхыз азҵаарақәа, атәыла ае-
нергетик хада урҭ ириҭаз аҭакқәа 
ирызҿлымҳау шырацәоу ҳасаб 
азуны ҳаԥхьаҩцәа ирыдаагалоит 
уи аиҿцәажәара.

– Ҭемыр Иван-иԥа, ҳалагап ит-
радициатәу азҵаара ала:  ҳтәы-
лаҿы фымцамчла аиқәыршәара 
аҭагылазаашьа зеиԥшроузеи? 

– Иахьазы ҳтәыла еиқәыршәо-
уп ЕгрГЕС иаҳнаҭо афымцала. Уаҟа 
аӡы ааиреи афымца аус адула-
реи урҭқәа алдыршоит. Абри ина-
варгыланы, инагӡоуп аусурақәа 
рымҽхак ду, ҳтәыла ауааԥсыра 
иааиԥмырҟьаӡакәа фымцала ре-
иқәыршәаразы. Амҩа арыцқьара 
ҳаҿуп: ацәаҳәақәа рҟны амашәыр 
акырӡа армаҷразы абнақәа хаҳҿо-
ит, абригьы афымцамч аиҷаҳара ал-
наршоит. 

Аусурақәа хьамҭоуп, урҭ мҩаԥа-
агоит ашьхақәа, анеира ахьыцәгьоу 
аҭыԥқәа рҟны. Уаҟа атехника знеиу-
ам, напыла иаҳрыцқьоит.

Ааигәа ҳамчқәа рыла иҳарҽе-
ит абульдозерқәа хԥа. Уажәазы 
Афон Ҿыц инаркны Гәымсҭа аӡи-
ас аҟынӡа 110 кВ ацәаҳәа акәша-
мыкәша  арыцқьара ҳаҿуп. Иаар-
ласны абасеиԥш иҟоу аусурақәа 
ҳрылагоит 220 кВ ацәаҳәаҿгьы. Иа-
наҳрыцқьалак, иаԥырхагоу анықәа-
агалак ашьҭахь апрофилактикатә 
усурақәа мҩаԥаагоит: иҳаԥсахуе-
ит аизолиаторқәа, афымцамҩан-
гагақәа. Абарҭ зегьы ҳуааԥсыра 
иааиԥмырҟьаӡакәа фымцала ре-
иқәыршәара иацхраауеит. Шәа-
ра игәашәҭазар, иҳаҩсыз ашықәс 
азы аасҭа машәырла арцәарақәа 
рхыԥхьаӡара акырӡа имаҷхеит. 
Ари зыдҳәалоу астанциа маҷқәа 
110, 220 кВ рҟны апрофилактикатә 
усмҩаԥгатәқәа роуп. Ахәҭакахьала, 
Алаҳаӡыхь ақыҭан астанциа маҷ 
иагыз-иабзаз ҟаҳҵеит, иқәҳаргы-
леит ҳаамҭазтәи ашьақәгыла ҿыц, 
атрансформаторқәа. Ари макьаназ 
Инвестпрограмма ахарџьала ҳазҿу 
аусурақәа раԥхьатәи рыхәҭа ауп. 

Цандрыԥшь-афымцашьҭыхга 
станциаҿы аусурақәа хҳаркәше-
ит, уаҟа ашьақәгылақәа зынӡаск 
иажәхьан, атрансформаторқәа 
рымчхарақәа азхомызт. Аусу-
рақәа хацыркын атәыла Ахада 
идҵала. Абарҭ аусурақәа ԥара-
ла реиқәыршәара рхы аладырхәт 
Гагра араион Ахадареи Ареспуб-
ликатә унитартә наплакы «Аԥс-
нытәи аихамҩеи». Урҭ рыцыԥхьаӡа 
10 миллионк мааҭ аларгалеит, аха 
ахарџь аиҳараӡак зыжәҩахыр 
иқәу «Амшынеиқәафымцамч» ауп. 
Иқәыргылоуп атрансформаторқәа, 
еибыҭоуп ацәаҳәақәа, ашьақәгы-
лақәа. Апроект ахәԥса иартәоит 
50 миллион мааҭ аҟара. Аха жәпа-
кы астанциа маҷқәеи ацәаҳәақәеи 
рҭагылазаашьа даара иуадаҩуп: 
зынӡаск ихеит, иажәит ашьақәгы-
лақәа, урҭ рырҽеира аганахьала 
шықәсыла амалқәа аурышьҭуа-
мызт. Иааидкыланы афымцасисте-
маҿы зегьы ԥсахтәуп – акабельқәа, 

атрансформаторқәа, ашьаҟақәа 
уҳәа.

– Ишԥаҟоу аӡын иҟалаз 
амашәыр ашьҭахь адерривациатә 
тоннель аҭагылазаашьа? 

– Убасҟан иаиуз аахақәа 
аԥыхын ЕгрГЕС амчқәа рыла, аха 
иахьынӡаздыруала, 2026 шықәсазы 
иазгәаҭоуп атоннель зегьы аремонт, 
уи иаанаго убри ауп, аусура аанкы-
лахоит, насгьы мчыбжьқәак рыла 
азҵаара аҭыԥ иузықәҵом, иаҭах-
хоит амзақәа. 

Аҵакы злаҟаҵәҟьоу ала, атоннель 
иааиԥмырҟьаӡакәа еснагь иагыу- 
иабзоу ҟаҵалатәуп, ари ргыламҭа 
дууп, жәметрак аҭбаара амоуп. Уи 
ада амашьынатә зал аус аураны 
иҟаӡам, иџыџӡа иаагылоит.

– Изеиԥшроузеи  ҳаҳҭ-
ны-қалақь фымцала аиқәыр-
шәара?  Аҵыхәтәантәи аамҭа-
зы шьыжьымҭанла алашара 
лассы-лассы идырцәо иалагеит… 

 – Арцәара амзызқәа еиуе-
иԥшым: арҽеиратә, мамзаргь 
амашәыртә ҭагылазаашьақәа ирых-
ҟьоит, урҭ абри асааҭ, амш азы иҟа-
лоит ҳәа дыршьа амам. Ақалақь 
ирласны аҿиара иаҿуп, идыргы-
лоит ирацәаны ахыбра ҿыцқәа, 
ус анакәха, ақәыӷәӷәарақәагьы 
шьҭыҵуеит. Зны-зынла иаҳмырцәа-
лар ауам, иаҳҳәап аобиект ҿыцқәа 
рахь алашара анагара, ақәыӷәӷәа-
рақәа, иара убас аԥхьаӡагақәа 
рықәыргылара, ацәаҳәақәа рыԥ-
сахра. Абас еиԥш иҟоу аусурақәа 
анамҩаԥааго ауааԥсыра заа ргәы 
рҽанаҳҵоит.

– Гагра араион ауааԥсыра аку-
рортә сезон аан алашара дырцәо-
ит ҳәа уаанӡа иашшуан…

– Иҳаҩсыз ашықәс азы Гагра 
аҭагылазаашьа еиӷьаҳтәит: иҳар-
гылеит иҿыцу астанциа маҷқәа, 
анс акә, арс акә аҭагылазаашьа 
ҭышәынҳартәалеит. 

Абри инаваргыланы, аӡыҭгагатә 
станциа иахьаҵанакуа аусурақәа 
мҩаԥысуеит: уаҟа ацәаҳәа аре-
зерв амаӡам, иҳаԥсахит ашьаҟақәа, 
инаагоит ацәаҳәа ҿыц. Аԥхынра 
анҵәамҭазы аусура иалаҳарго-
ит, ақәыӷәӷәарақәагьы еихаҳшоит, 
фымцала аиқәыршәашьа асхема 
иаҳагьы иҳармариоит.

– Ишԥамҩаԥысуеи аԥхьаӡа-
гақәа рықәыргылара? 

– Ааигәа иҳауит даҽа хәнызқь 
цыра. Аҟәа ауааԥсыра 55% аԥхьаӡа-
гақәа рыла еиқәыршәоуп. Анаҩсан 
аԥхьаӡагақәа рықәыргылара ҳала-
гоит Гагра, Гәдоуҭа. 

– Ишдыру еиԥш, аԥхьаӡагақәа 
анықәыргылахалак «Амшынеиқәа-
фымцамч» алшара аиуеит ауалм-
шәацәа компиутерла афымцамч 
рымхразы. Уи ауаа ишԥарыдыр-
кыло? 

– Ҳәарада еиуеиԥшымкәа, иага 
ус акәзаргьы аҭагылазаашьа аҽаԥ-
сахуеит. Аԥхьаӡагақәа ахьықәыр-
гылоу, уаҟа ахәԥса ашәара аҩаӡара 
ҳаракуп, афымцамчгьы еиҷаҳау-
еит. Ҳаихьӡара хадақәа ируакуп: 

иҳаҩсыз ашықәс азы аԥхьаӡагақәа 
ирыбзоураны ҳара иҳалшеит 200 
миллион кВ сааҭ реиҷаҳара. Ҳаз-
ну ашықәс хәымз рыҩнуҵҟала 120 
миллион кВ сааҭ аекономиа ҟаҳҵе-
ит. Абри аҩыза азнеишьа еиқәҳар-
хар, ҳазну ашықәс азы ҩаԥхьа 
200 миллион кВ сааҭк аекономиа 
ҟаҳҵоит.

– Изакәызеи 200 миллион кВ 
сааҭ?

– Ари 25 мшы рыҩнуҵҟала 
аӡынразы ҳтәыла зегьы ауааԥсыра 
рхы иадырхәо ауп. Ишәгәаласыр-
шәарц сҭахуп, аӡыни ааԥыни Уры-
стәыла аганахьала иҳауз акоммер-
циатә фымца ахәшәара шҳақәшәаз. 
Ауааԥсыра лашарада иаанымхарц 
азы, лассы-лассы иаҳмырцәаларц 
азы аҳәынҭқарра иашәеит 1 кВ са-
аҭ азы 4 мааҭки 80 капеики. Иааид-
кыланы ари иартәоит 1 миллиард-
ки 160 миллион мааҭ. Абри аҟнытә, 
инаҳагӡо аусмҩаԥгатәқәа зегьы 
зызку  афымца ахархәара аиҵатәра, 
аекономиа аҟаҵара ауп.

– Рхы иадырхәо афымцамч 
ахәшәара шԥаҟоу иахьазы? 

– 50% ҳахыҳәҳәеит, аха ишеи-
лышәкаауа аиԥш, аригьы рацәам. 
Иазгәасҭарц сҭахуп, ахәшәара ага-
нахьала Аҟәеи, Гагреи, Гали аҭагы-
лазаашьа иаҳа иҭышәынтәалоуп. 

– Ҳазыԥшызаауама атарифқәа 
рышьҭыҵра?

– Ашықәс нҵәаанӡа кВт сааҭк 
азы ишьақәыргылоуп 1 мааҭки 40 
капеи – ари фазак змоу рзы, 1 ма-
аҭки 80 капеи – хфазак змоу рзы. 
Акоммерциатә еилазаарақәа ир-
шәоит кВт сааҭк азы 2 мааҭки 60 
капеи.

– Ишдыру еиԥш, «Амшынеиқәа-
фымцамч» аспециалистцәа рыла 
еибаркуп. Иҟоума  ҳазну ашықәс 
азы иреиҳау аҵараиурҭақәа ирҭа-
ларц зҭаху? 

– Иҳаҩсыз ашықәс азы ҩыџьа 
дәықәаҳҵеит Краснодарҟа. Ҳаз-
ну ашықәс азы аҭалара зҭаху ҳәа 
аӡәгьы иӡбахә смаҳацт, аспециа-
листцәа қәыԥшцәа даара ишаҳҭах-
угьы. Иҳамоуп иреиҳау аҵараи-
урҭақәа ирылгахьоугьы ԥыҭҩык: 
урҭ аетапқәа зегьы ирхысуеит, рза-
нааҭ рнапаҿы иааргарц азы 3-4 мзы 
аус руеит еиуеиԥшым аҟәшақәа рҟ-

ны. Русура иалагоит фымцеиқәыр-
шәаҩцәас. Аиаша уҳәозара, специ-
алистцәа қәыԥшцәа даара имаҷуп, 
абиԥара аиҳабыра иаҵанакуа ае-
нергетикцәа иаҳа-иаҳа рықәра на-
скьоит. 

– Ҳаззыԥшузеи иааиуа аӡынра-
зы?

– Аҭагылазаашьа абас иҟоуп: 
иҳаҩсыз ашықәс азы Аԥсны ахы 
ианархәеит 2 миллиардки 700 мил-
лион кВт сааҭ. Иахьа иаҳҭахуп 1, 
8-2 миллиард киловатт сааҭ. Ари 
ЕгрГЕС иаҳнаҭо ауп. Абри ҟәышра-
ла, еиҷаҳарала ҳазнеир иҳазхо-
ит, мамзар арцәарақәеи аграфик 
алагалареи рахь ҳкылсуеит. Афым-
цамч аиҷаҳара даара акраҵанаку-
еит, сгәыӷуеит аԥхьаӡагақәа ирыб-
зоураны 30% аекономиа ҳауп ҳәа. 

Ауаа рыхдырреи рҭакԥхықәреи 
рацәак ҳазрықәгәыӷуам. Иара 
инихыз афымцамч ахә шшәатәу 
ауаҩы еиликаанӡа – акагьы алҵуам. 

– Иахьа даҽа енергетикак 
аӡбахә иалацәажәоит. Уи моу, 
изыхәҭоу апроектқәагьы наргахье-
ит Жәлар Реизараҿы…

– Иаҵысшьырц сҭахуп, альтерна-
тиватә фымценергетика аус ауеит, 
иагьҿиоит Европа, тарифсгьы иамо-
уп 1 кВт сааҭ азы 20 мааҭ уҳәа ина-
реиҳаны. Иҟоуп тәылақәак, кВт са-
аҭк 22-23 мааҭ иахьаԥсоугьы.

Аԥшагенераторқәа рыла афым-
цамч 8 инаркны 10 мааҭ рҟынӡа 
иаԥсоуп. Амратә батареиақәагьы 
даара акыр иаԥсоуп, урҭ рыхә ма-
риазҭгьы, зегьы иқәдыргыларын, 
аха иҭибаго иҟам. Аенергетика маҷ 
иаҵанакуа акәзар , асовет аамҭа-
зы уи аҭыԥ аман. Ақыҭақәа рҟны 
идыргылон ГЕС маҷқәа, ҿырԥштәыс 
иаагап Кәыдрытәи ГЕСгьы: уи иа-
анашьҭуаз афымцамч ақыҭсове-
ти, ашколи, аӷәыхырҭеи ирызхон, 
уаҳа – мап. 

Ажәақәак сҳәоит, ақыҭақәа рҟны 
ГЕС маҷқәа дыргылон ауааԥсыра 
зегьы фымцала реиқәыршәаразы 
мацара акәымкәа, аҳәынҭқарратә 
усҳәарҭақәа алашара роуларц азы. 
Аԥсны ахьынӡанаӡааӡо ГЕС маҷқәа 
20 ыҟан, иаарышьҭуан 9 мегаватт. 
Ҿыԥшыс, ЕгрГЕС акаскад аҟны ак-
тәи аӡырԥаратә ГЕС амчхара 220 
мегаватт артәон. Аенергетика ду ахь 
ҳаниас, ГЕС маҷқәа рныҟәгара фе-
ида аламкәа иҟалеит.. 

ГЕС маҷқәа рыхәԥса иаҵанакуа 
атәы: ирацәаӡаны ахарџь-ԥарџь 
аҭаххоит. Ҳрықәгәыӷрыма аинвес-
торцәа ҳзаауеит, иҳацхаауеит ҳәа? 
Ҿырԥштәыс: ақыҭаҿы 100 ҩнык 
ирызхаша  ГЕС маҷ аргылара 9 мил-
лион евро итәоит, насгьы уи ахы ан-
баҿнахуеи? 

– Нас мҩас иҟоузеи?
– Аԥхьаӡагақәа рықәыргылара, 

афымцамч аиҷаҳара, ҳәарас иаҭа-
хузеи, инырхуа ахә ашәара. Даҽа 
мҩак ыҟаӡам.   

 Акьыԥхь иазирхиеит Б. Қаџьиа

Изеиԥшроузеи ҳфымцамч 
амахәҭақәа?
Алашареи ауааи

Бжьымз 
рыҩнуҵҟала 

Аҩныҵҟатәи аусқәа рминистр 
Роберт Киут Галтәи Тҟәарчалтәи 
араионқәа аҩныҵҟатәи русқәа 
русбарҭақәа рҿы анҭыҵтәи аусуратә 
еилатәара мҩаԥигеит, – адырра ҟа-
наҵоит аҩныҵҟатәи аусқәа Рмини-
стрра апресс-маҵзура. Аилатәарақәа 
ихы рылаирхәит Беслан Ҷкадуа.

Ҳазҭоу 2024 шықәса бжьымз 
рыҩныҵҟа Гал араион иахьаҵана-
куа ашәҟәы иҭагалан 29 цәгьоура, урҭ 
рхыԥхьаӡараҿы иҟоуп   ацәгьоура ба-
аԥсқәа 6. Урҭ зегьы аарԥшуп ҳәа ами-
нистр адырра ииҭеит Гал араион аҩ-
ныҵҟатәи аусқәа Русбарҭа аиҳабы 
инапынҵақәа назыгӡо Аслан Ҷедиа. 

Иҳаҩыз ашықәс абри аамҭа иад-
кыланы ашәҟәы иҭагалан  30 цәгьоура, 
урҭ рахьынтә иаарԥшуп 25, процентла 
иааугозар уи 83,3% рҟынӡа инаӡоит. 
Иарбоу ацәгьоурақәа рхыԥхьаӡара 
аҟынтәи  9 ацәгьоура бааԥсқәа рахь 
иԥхьаӡоуп, ацәгьоурақәа раарԥшра 
акәзар, уи процентла 44,4% рҟынӡа 
инаӡоит.

  Аподполковник Аслан Чедиа иҟа-
иҵаз адыррақәа рыла, ҷыдала ах-
шыҩзышьҭра аҭан араион амҩақәа 
рҿы ашәарҭадара алыршара.

2024 шықәса аҳасабырбатә аамҭа-
ла  ашәҟәы иҭагалан амҩа-транспорт-
тә хҭысқәа 5, урҭ рҿы ааха роуит 7-ҩык, 
аԥсҭбара ыҟаӡам. 2023 шықәсазы аҭыԥ 
рыман амҩа-транспорттә хҭысқәа 5, 
урҭ ирыхҟьаны 5 - ҩык еиуеиԥшым 
ахәрақәа роуит.

Аҩныҵҟатәи аусқәа рминистр 
аҵыхәтәантәи ашықәсқәа рзы ара-
ион аҿы ацәгьоурақәа рхыԥхьаӡара 
акыр ишагхаз азгәеиҭеит. Роберт Ки-
ут иҟоу астатистика инақәыршәаны, 
ацифрақәа рыла уи убаратәы иҟоуп 
ҳәа инаҵшьны иазгәеиҭеит.

 Аминистр ихаҭыԥуаҩ Беслан Ҷка-
дуа Автоҳәынҭинспекциа  араионтә 
ҟәша аусура аԥсыҽра азгәеиҭеит.  Иа-
ра  акадртә еилазаареи, иара убас 
ижәны амашьына аԥсҟы зку раарԥшра 
иадҳәалоу аусуреи рырӷәӷәаразы 
анапынҵақәа ҟаиҵеит.  

 Тҟәарчал араион аҿы аусқәа 
рҭагылазаашьазы аҳасабырба ҟаиҵе-
ит аҩныҵҟатәи аусқәа рраионтә ҟәша 
аиҳабы Арсен Биџьев. 

 2024 шықәса бжьымз рыҩныҵҟа 
Тҟәарчал араион аҿы азинхьчаратә 
усбарҭақәа русзуҩцәа рыла ашәҟәы 
иҭагалан   ашьаустә цәгьоурақәа 5, 
урҭ рахьынтә иаарԥшуп 3, уи про-
центла уахәаԥшуазар 60 % рҟынӡа 
инаӡоит. Иӷәӷәоу ацәгьоурақәа ракәзар, 
2024 шықәса аҳасабырбатә аамҭазы 
ус еиԥш ацәгьоурақәа 2 ҟалеит, иа-
арԥшуп акы. 

Араион аҩныҵҟатәи аусқәа 
Русбарҭа аҟәша аиҳабы ишазгәеиҭаз 
ала, араион аҿы аҭыԥ аман иҭҟьо 
абџьар изакәанымкәа аҵәахра, Аԥс-
ны иахьаҵанакуа зеиҭаҳара ҟамло 
анаркотикатә маҭәашьар злоу аҵиаа 
хкқәа раарыхра, иара убас ақәылара 
иадҳәалоу афактқәа хԥа.  Аҵыхәтәан-
тәи ацәгьоура ала аоператив-усеи-
лыргаратә усмҩаԥгатәқәа мҩаԥысуеит. 

Автоҳәынҭинспекциа аусзуҩцәа 
2024 шықәса 7 мзы рыҩныҵҟа ашәҟәы 
иҭаргалеит амҩа-транспорттә  хҭысқәа 
3, урҭ рҿы 4-ҩык еиуеиԥшым ахәрақәа 
роуит, зегьы Тҟәарчал ақалақь араи-
онтә хәышәтәырҭахь инаган.

Зынӡа иааизакны иаарԥшхеит 714 
амҩатә ԥҟарақәа реилагара иадҳәа-
лоу афактқәа.

Аҩныҵҟатәи аусқәа рминистр Ро-
берт Киут араион ахь иаауа атурист-
цәа ршәарҭадара алыршара иадҳәалоу 
аусура арӷәӷәаразы адҵақәа ҟаиҵеит. 

«Аҵыхәтәантәи ашықәсқәа рзы 
араион аҿы атуризм активла аҿиара 
иаҿуп, ауаа арахь иаауеит, атуристтә 
цагамҩа ҿыцқәа аатуеит. Убри ина-
маданы, зегьы ирыцку ауаа шәарҭара 
ацымкәа аԥсшьара рзеиҿкаара ауп», -  
иажәа хиркәшеит Роберт Киут.

Анҭыҵтәи аилатәарақәа



Шәаԥхьа зегь раԥхьа
apsnygazeta@mail.ru4 | «Аԥсны»

№ 63-64 (21 570) | август 15  2024 шықәса

 d Ибзианы издыруан, Дәрыԥшь 
ҳгәылара инхо Џьума Абӷаџьаа 
дшеибашьуаз, игәалашәараҿ ин-
ханы иҟоу аибашьра иадҳәа-
лоу ахҭысқәагьы шмаҷым. Аха 
егьарааны сизҵаахьазаргьы урҭ 
ахҭысқәа реиҭаҳәара мап ацәику-
ан. Хымԥада, аибашьратә хҭысқәа 
анугәалауршәо ухьаақәа зегьы 
ҿыц иаатуеит, аха сгәанала уи ҭо-
урыхуп, азеиԥш ҭоурых шеиқәыр-
хатәу еиԥш, еиқәырхатәуп иара 
убас зыԥсадгьыл азы зхы иамеигӡо 
ауаа рыӡбахәгьы. 

Лассы-лассы ишыҟаиҵалоз еиԥш, 
ҳаҩнаҭахьы дымҩахыҵит ҽнак. Иа-
аџьоушьаша, убри аҽны аибашьраҿы 
ихигаз, ицеибашьуаз, дахьеибашьу-
аз уҳәа аиҭаҳәара дналагеит. Саргьы 
ашырҳәа сҩыгеи сыбӷьыци, иара убас 
ибжьы ахьҭасыҩуаз сҭел аашьҭыхны 
изыӡырҩра салагеит. Харантәи сы-
бла ихгылон 30 шықәса зхыҵхьаз 
ахҭысқәа. 

Аибашьҩы, «Агәымшәараз» аме-
дал занашьоу Абӷаџьаа Џьума Влади-
мир-иԥа диит ԥхынгәымза 28, 1966 
шықәсазы, Гәдоуҭа араион Дәрыԥшь 
ақыҭан. Иаб – Абӷаџьаа Владимир, 
иан – Леиԥҳа Мери. Џьума Дәрыԥшь-
тәи абжьаратә школ даналга Аҟәатәи 
ДОСААФ ала амашьынаныҟәцара 
далгеит, нас арратә уалԥшьа ихигон, 
уи ашьҭахь ПМК аус иуан, нас «Целе-
на» аусура дцеит. Аибашьра ианала-
га аԥхьатәи амшқәа инадыркны еи-
башьуаз дреиуоуп. Дынхоит Дәрыԥшь 
ақыҭан, аҭаацәара далаӡам… 

Еибашьра данцоз ихатә шәақь 
икын, анаҩс дызлаз архәҭаҿы абџьар 
ирҭеит. Џьума иҩызцәа рзы ихы 
ишаҭомызт, ачҳара иман, адҵақәа 
иҽырцәыԥхьаикуамызт. Дрылахәын: 
Гагратәи, аԥхьатәи Шроматәи, 
ииультәи, сентиабртәи ажәыларақәа. 
Ицеибашьуаз иқыҭауаа иреиуоуп 
игәылацәа: Коф-оглы Беслан, Ҭаниа 
Муса, Абӷаџьаа Темо, Чамагәуа Лео-
нид, Гәынба Кәына, Гәынба Иура… 

Аԥхьа Гагра ахы иақәиҭыртәит 
Џьонџьик Тәанба ибаталион иаланы, 
инаӡеит Ажәытә Гагра аҟынӡа. Хымш 
уа итәан, избанзар ашәақьқәа ракәын 
иркыз, вертолиотла  ирылахысуан. 
Нас аԥсуаа Гагра араион аныдры-
цқьа, Џьума иҩызцәеи  иареи аҩныҟа 
иаарышьҭит. Аха мышқәак рышьҭахь 
Џьума диасит Гиви Камыгә-иԥа Агр-
ба напхгара зиҭоз аҩбатәи Афонтәи 
абаталион ахь. Ешыра рҽыԥсахуа, 
апозициа ныркылон «Целофанови», 
«Ленински» ҳәа иахьашьҭаз аҭыԥқәа 
рҿы. Нас, Афон Тәанба Џьамали иа-
реи СПГ ала ахысшьа ддырҵеит, Гәы-
рам Ҳагбагьы уа дрыцын, аха уи 
анаҩс Дәрыԥшаа рахь ТУРС има-

ны диасит. Араҟа дыҟан артилле-
ристцәа ргәыԥ иахагылаз иреиуаз 
Лыхнытәи арԥыс Нодар Ҳагба. Уи 
зегьы дрыхӡыӡаауа дрышьҭан, хьаас 
иман абџьарла реиқәшәашьа. 

Џьума Абӷаџьааи Џьамал Тәанбеи 
аҩбатәи Афонтәи абаталион аҟны, 
Руслан Ахмеҭ-иԥа Ешба инапаҵаҟа 
иҟан. 

1992 шықәса октиабр 25 ауха, 
Гәдоуҭантәи Аҟәаҟа рхы рханы иа-
ауан аказакцәеи ачеченцәеи рыла 
иҭәыз анаиааиратә катер «Радугеи» 
даҽа матортә нышьки. Урҭ дҵас иры-
ман Аҟәа амшынбаӷәазаҿы абџьар 
зықәҵаны игылаз ақырҭцәа рбар-
жа иақәтәоу ҭарханы, иара рнышь 
иацраҳәаны Гәдоуҭаҟа аагара. Аха 
адҵа анагӡаразы иаҭахын СПГ зкыз 
аибашьцәа. Ус иазыҟаҵаны иҟаз ире-
иуан изышьҭаланы Афон инеитәыз 
Џьумеи Џьамали. Руслан Ешба арҭ 
аҩыџьагьы даарыԥхьан, иҟаз на-
раҳәаны, Афон аԥырсал аҟынӡа ина-
скьаганы, рыжәлақәеи рыхьыӡқәеи 
зниҵаз ақьаад иџьыба инҭаҵаны, 
р-СПГ аашьҭыхны, аҟәара иаадгы-
лаз акатер «Радуга» иақәиртәеит. 
Анышьқәа еишьҭагыланы анеит-
ралтә ӡқәа рҟынтә Агәыӡера ала 
аманиовр ҟаҵаны харантә зылаша-
рақәа убарҭаз Аҟәа иазааигәахеит. 
Џьума дзықәтәаз анышь аҿы дры-
цын арациа ала ақырҭцәа иҟарҵоз 
адҵақәа еиҭазгоз аӡәы.

— Очамчырантә иаауеит еилкаам 
ҩ-нышьк ҳа ҳахь рхы рханы!

— Амшын ахь унаскьаны урԥыл, 
игәаҭ!

— Бзиоуп, сдәықәлоит!
— Иуԥшаама?
— Ааи, избоит аобиектқәа ҩба.
— Иаҳтәымзар, иҭарха!
— Еилкаауп.
Џьума еиҭеиҳәон: 
«Ҳара ҳалашарақәа ырцәаны ҳа-

ауан, дара рбаржа илашаӡа алашара 
аркын, ҳманшәаланы ҳнеиуан иара 
ашҟа, ҳахьынаԥшуаз даҳбон ама-
шинист ибинокль кны дахьҳашьҭаз, 
шә-метраки бжаки рҟынӡа ҳаназаа-
игәаха, изаҟараз анаҳба, ҳагьаашәе-
ит. Ҳаиҳабы иҳәеит, аԥхьа ихысуа 
апушка иаҿатәоу шҳакәыз. Џьамал 
еиҵеиҵеит, сара саҵхеит. Оумашәа 
иубаша, инаҳашьҭыз,  ишиашаз 
икаҳаит амашинист дахьгылаҵәҟьаз, 
амцагьы ҩакит, иашьҭарххны агра-
натаршәга хысит, актәи ахымҭа аху-
уааит, аҩбатәи ақәшәеит. Иаҳбон 
аӷбаҿ еилагәаҭеиуаз ақырҭцәа, ҳа-
ра иҳамаз абџьарқәа зегь рыла ахы-
сра ҳалагеит. Ибзианы иаҳбарҭан 
ҳхыршәга ахқәа еишьҭаргыланы 
аԥхьа иахууааны ишцоз, аха нас иа-
нақәик, дааҟәымҵӡакәа иагәыдиҵон. 
Ҳашьҭахь игылаз анышь аҟнытә ахы-
сра иаҿын, абаржа ижжаӡа амца 
акын, абџьарқәа тҟәацуан… Ҳаграна-
таршәга ашьҭахьла иаҿыҵҟьаз амца, 
ҳзықәтәаз апластмасс амца анаркын 
цәгьала иҳарцәеит. Дара ахьгылаз 

иаанхеит, атҟәацбыжьқәа ааҩуан, аха 
ари иаҟароу абаржа ҳара иҳацраҳәа-
ны гашьа шамамыз ҳбеит азы, уа иа-
аныжьны ҳаихеит шьҭахьҟа.

 Зегьы агәырӷьара иаҿын ԥсҭба-
рада, аӷа аԥхасҭа иҭаны ҳахьыгьежьу-
аз. Ус, Ешыра ҳаавсуан еиԥш, хыхь 
Џьамали сареи ҳахьықәгылаз верто-
лиотк иааҳхыкны ишаауаз гәасҭеит. 
Ҳгәы ҭрысит, Џьамал аҷкәынцәа рахь 
дылбааны инарықәҿиҭит, аха иҟала-
ришь ҳәа ҳшыԥшуаз, хьаасгьы ҳам-
кыкәа, ҳалашарақәа ахьырцәаз азы 
ҳгәарымҭазар акәхап, инаҳхыԥраа 
ицеит. Ҳаргьы ҳаԥсы ааиваҳгеит. 

Оумашәа избеит, аҵх агәаны Гәдо-
уҭа аҟәара зегьы рҭәны иаҳзыԥшыз 
ауаа анызба. Зегьы гәырӷьон, иҳадыр-
ныҳәалон, ишьҭыхны аҳауахь идыр-
шәуаз дубарын. Сара исыздыруамызт 
арҭ ас ишынаскьаргаз, ишырзыԥшыз, 
избанзар Афон ауп ҳахьышьҭырхыз. 
Сареи Џьамали ԥыҭҩык наҳадкыла-
ны, ҳгәыла Ԥкьын Герман Аҳабла ҿыц 
акаҳуажәырҭа имаз ахь ҳаиган, ша-
анӡа ҳгәырӷьаҵәа ҳаидтәалан, Аҟәа 
ҳшадгылаз, абаржа анаҳба ҳгәы ша-
аҭрысызгьы мӡакәа еибыҳәо. 

Адырҩаҽны еиҭах  Афонынтә 
Шромаҟа ицоз агәыԥ срыццар акәхе-
ит, сысмена акәын азы. Уахь ҳца-
анӡа иҳаҳаит ателербага ала Ше-
варднаӡе иҭаҳархаз абаржа азы 
ишиҳәаз: «Аҟәа иалганы иргоз аҳә-
сеи ахәыҷқәеи 280-ҩык зықәтәаз 
абаржа аԥсуаа иҭадырхеит» – ҳәа. 
Иуадаҩуп аҳәара, агәра шызымгаз-
гьы, сшыҟалаз, ишысцәымыӷхаз ари 
ажәабжь исаҳаз. 

Ишысҳәаз еиԥш, Гиви Камыгә-иԥа 
игәыԥ салан Шромаҟа ҳцеит. Уаҟа 
иаҳхаҳгаз даҽа ҭоурыхуп. Ишды-
ру еиԥш, ари ажәылара ҳақәымҿи-
еит, акыр аџьабаа ацын, аха зегь 
реиҳа ихьанҭаз ԥыҭҩык ҳҩызцәа 
ахьаҳцәыӡыз ауп… 

Аҟәатәи ахҭыс аныҟала ашьҭахь, 
ҩымшҟа ҵхьан еиԥш, иҳацыз 
Ибрагим игәыԥ итҟәаны иааргеит 
ақырҭцәа ҩыџьа. Урҭ иразҵааит Ше-
варднаӡе еиҭеиҳәаз ахҭыс азы, ииа-
шаны аҳәсеи ахәыҷқәеи ракәызма 
иақәтәаз ҳәа. Ҳәашьа сзаҭом закәытә 
еидароу сызҵыҵыз урҭ ианырҳәа уи 
зегьы шымцыз, уаҟа абџьар акәын 
иақәыз ҳәа».

Сара ари азҵаарала сзыҿцәажәаз 
Лыхнытәи абжьаратә школ аҟны 
аҭоурых арҵаҩы Нодар Ҳагба из-
леиҳәаз ала, уи абаржа уа ҩымзҟа 
изымеиҭаҵуа игылан, ааха иаиуаз 
иахҟьаны. 

Аибашьҩы Џьума иҩызцәа дры-
лагыланы аӡы даныруаз афото-
сахьақәа аинтернет аҿы иуԥылоит.

Аиашаз, иџьасшьоит џьоукы 
ахӡыргара ишашьҭам…

Лана Коф-оглы,
ААУ афилологиатә факультет

ажурналистика аҟәша
аҩбатәи акурс астудент

Ахӡыргара иашьҭам 
аибашьҩы

Ицәыргам ахьӡақәа 

2024-2026 шықәсқәа рзтәи 
хықәкылатәи анаука-техникатә про-
грамма «Аҧсуадырреи кавказдыр-
реи иактуалтәу рызҵаарақәа рыӡба-
ра» аусура хацнаркит.

Аҧсуаа рполитикатә, рсоциал- 
економикатә, рдемографиатә, рет-
никатә ҧсҭазаараҿы аиҭакра дуқәа 
анымҩаҧысуа аамҭазы аҭоурых
-культуратә ҭынхақәа рыҭҵаара ак-
туалра ҷыда аиуеит. Аҵыхәтәантәи 
аамҭазы аҧсуааи Аҧсни ирызку ар-
хивтә материалқәа реизгара иадҳәа-
лоу аус ду мҩаҧысуеит. Ус шакәугьы 
иахәҭоу архивтә хыҵхырҭақәа ахьмаҷу 
иахҟьаны аҧсуаҭҵаара иадҳәалоу ак-
рызҵазкуа апроблемақәа жәпакы 
рыҭҵаараҿы ауадаҩрақәа цәырҵуе-
ит. Ҳажәлар рҭоурых иҵегьы инарҵа-
уланы аҭҵааразы ихымҧадатәиуп 
аҧсуаа ирызку  адунеи ахьынӡанаӡа-
аӡо архивқәеи, ашәҟәыҵәахырҭақәеи, 
абиблиотекақәеи рҿы иҵәаху амате-
риалқәа реизгареи аус рыдулареи.

2024-2026 шықәсқәа рзтәи 
хықәкылатәи анаука-техникатә про-
грамма «Аҧсуадырреи Кавказдырреи 
иактуалтәу рызҵаарақәа рыӡбара» 
ишьҭнахуа азҵаарақәа ихымҧадатә-
ны иӡбатәқәоу иреиуоуп, - ҳәа азгәе-
иҭеит апроект авторцәа ируаӡәку, 
Аҧсны аҭҵаарадыррақәа Ракадемиа 
апрезидент, ААР академик, афилоло-
гиатә ҭҵаарадыррақәа рдоктор Зу-
раб Џьапуа. Иамҽханакуа азҵаарақәа 
аҭҵаарадырраҿы уажәраанӡагьы 
рыӡбахә изныкымкәа ишырҳәахьо-
гьы, урҭ рынагӡараҿы аусқәа реиҿка-
ашьеи рынагӡашьеи ҳаамҭа иақәшәо 
азнеишьақәа рыла ирҿыцтәны иҟоуп, 
- иҳәоит академик.

Ҳҭоурых хазырҭәаауа усны 
иҧхьаӡоит Џьапуа Аҧсни аҧсуа 
жәлари рҭоурых иазку аҳәаанырцәтәи 
ахыҵхырҭақәа рыҧшаара, аурыс быз-
шәахьы реиҭагара, ахҳәаақәа рыцҵа-
ны рҭыжьра. Иара убас апрограм-
ма иамҽханакуеит Аҧсны аҭоурых 
аконцепциа ҿыц ашьақәыргылара, 
аҩра. Уи адагьы ажәытәӡеи, абжьа-
рашәышықәсқәеи, аҳратәреи, асовет 
аамҭеи, ҳазҭагылоу аамҭеи зҵазкуа 
хазы-хаз Аҧсны аҭоурых азы арҵа-
гатә цхыраагӡақәа рыҩра аҧсышәа-
леи урысшәалеи. Зураб Џьапуа иры-
цҳараны иҧхьаӡоит ҳҭоурых амаҭәар 
ҳхатәы бызшәала иахьаҳамҵо.

Аҧсуа жәлар рдоуҳатәи рма-
териалтәи ҭынхақәа реиқәырхара 

аҳәынҭқарра ахыдҵа хадақәа иреи-
уазароуп. Аҧсуаа рытрадициатә гәа-
лашәара, ркультура, ражәатә, рашәатә, 
рмузыкатә, рхореографиатә фольклор 
аизгара, аудио-видео нҵамҭақәа рых-
ҩылаара, ашәақәа анотахь риагара, 
рҭыжьра азҧхьагәанаҭоит апрограм-
ма. Арҭ аусхкқәа ҷыдала адыррақәеи, 
анапырацәеи, атехникатә еиқәыр-
шәареи зҭаху иреиуоуп. Иазгәаҭатәуп, 
мшыннырцә инхо аҧсуаа рфольк-
лортә культура амырӡразы 2009 
шықәсазы Зураб Џьапуа иеиқәир-
шәаз апроект «Аҧсуаа Ҭырқәтәылан» 
усҟан Аҧсны аиҳабыра шахаҵгылаз. 
Убри иабзоураны инеиҧынкыланы 
есышықәса Ҭырқәтәыла имҩаҧгаз 
аекспедициақәа рматериалқәа аҧсуа 
фольклор ахьтәы фонд шьақәдыргы-
лоит иахьа. Иҭҵаамкәа инхоит адунеи 
егьырҭ атәылақәа рҿы иҟоу ҳдиаспо-
ра рытрадициатә культура аҭагылаза-
ашьа. Убарҭи егьырҭ аматериалқәеи 
азанааҭдырратә цхыраара рҭахуп, - 
иҳәоит ААР апрезидент. Убриазы ари 
атема апрограмма иаларҵеит, иазы-
хиоуп анагӡара.

Иахьазы ихымҧадатәиуп  аҧсуа 
бызшәа алексикатә фонд Амилаҭтә 
цифратә еидкыла аҧҵара. Акульту-
ратә ҵакы ҷыда змоу проектны 
ирыҧхьаӡоит апрограмма авторцәа. 
Уи иалнаршоит алингвистикатә дыр-
гақәеи, аҧшааратә хархәагақәеи 
рыла ишьақәыргыланы аҧсуа тек-
стқәа реизга ду аҧҵара. Уи абзоура-
ла иарбанызаалак аҧсуа ажәақәа еи-
уеиҧшым аҩышьа аформақәа аҭаны 
аинтернет аҟны рыҧшаара ҟалоит. 
Акорпус ашьаҭала  атерминологиатәи 
аиҭагаратәи уҳәа ажәарқәа еиқәыр-
шәахоит.

Апрограмма атематика ана-
гӡаҩцәас иҟалоит иреиҕьу аҵарау-
аа, аусуразы иадрыҧхьалоит аҳәаа-
нырцәынтәи аспециалистцәагьы. Урҭ 
рхыҧхьаӡараҿы - еицырдыруа Кав-
казҭҵааҩ Џьорџь Хьиуитт.

Апроект аҿы ишьҭыху азҵаарақәа 
рымҽхак даараӡа иҭбаауп, аҧсуа гу-
манитартә ҭҵаарадыррақәа рыҿиара, 
урҭ рынагӡара ада хаҭәаашьа рымам, - 
иҳәоит Зураб Џьапуа.

Акультуратә ҭынха аиқәырхара-
зы апрограмма рҩит Аҧсны аҭҵаа-
радыррақәа Ракадемиа Апрезидент, 
ААР академик, афилологиатә ҭҵаа-
радыррақәа рдоктор Зураб Џьапуеи, 
абызшәадырҩы, афилологиатә ҭҵа-
арадыррақәа рдоктор, апрофессор, 
ААР академик Виачеслав Чрыгбеи. 
Иазҧхьагәаҭоу аусмҩаҧгатәқәа ры-
нагӡара Аҧсны аҭҵаарадыррақәа Ра-
кадемиа иадҵоуп.

Аԥсны аҭҵаарадыррақәа 
Ракадемиаҿы

Азҵаара хадақәа  рыӡбаразы

Аԥсны аҭҵаарадыррақәа  Рака-
демиа ирыланаҳәоит 2024-2025-
тәи  аҵарашықәс азы аспирантурахь 
адкылара шыҟало абарҭ азанааҭқәа 
рыла:

1. «Аԥсны аҭоурых» (07. 00.02 – 
4 ҭыԥк;

2. «Аԥсуа литература» (10. 01.03) 
– 1 ҭыԥк; 

3. «Аԥсуа  бызшәа» (10.01.03)– 1 
ҭыԥк;

4. «Аекономикеи жәлар рынхамҩа  
аусбареи  (08.00.05)– 1 ҭыԥк;

5. «Иаарту азинтә  (аҳәынҭқар-
ратә-зинтә) ҭҵаарадыррақәа» – 1 
ҭыԥк;

6. «Ахархәаратә математикеи аин-
форматикеи» (01.03.02) – ҭыԥк;

7. «Аԥсабаратә ҭаҵәахқәа  
(рхыҵхырҭақәа) рзин, аграртә зин,  
аекологиатә зин» (12.00.06) – 1 ҭыԥк;

8. «Аентомологиа» (03.00.09) – 1 
ҭыԥк.

Аспирантура  аҭаларазы арзаҳал 
ҩтәуп Аԥсны аҭҵаарадыррақәа рака-
демиа апрезидент ихьӡала. Арзаҳал 
иацҵатәуп анаҩстәи адокументқәа:

– иреиҳау аҵаразы адипломи уи 
агәлаҵеи рыхкьыԥхьлаа;

– азҵаабӷьыц (анкета);
– аспециалистцәа ҿарацәа рзы 

изылгаз аҵараиурҭа Аҵаратә хеилак 
аилатәара аԥкаанҵа агәылҩаа;

– иалху азанааҭ ала ареферат 
(кьыԥхь бӷьыцк рҟынӡа) иазԥхьагәаҭоу 
аҭҵаарадырратә напхгаҩы ихҳәаа 
ацҵаны.

– акьыԥхь збахьоу аҭҵаарадыр-
ратә усумҭақәеи, анџьныр-техникатә 
ԥҵамҭақәеи, аҭҵааратә усура иазку 
аҳасабрбақәеи рсиа;

– апатреҭқәа 4 (шәагаала 3х4 
иҟоу);

– амедицинатә ршаҳаҭга №286-
тәи аформа;

Атәылауаҩшәҟәи иреиҳау аҵаразы 
адипломи хаҭала ицәыргатәуп.́

Адкыларатә ԥышәарақәа мҩаԥ-
гахоит 2024 шықәса абҵарамза 4  
ԥхынҷкәын 14-нӡа;

Аԥышәарақәа қәҿиарала ирхы-
сыз аспирантура иахыԥхьаӡалахоит 
2025 шықәса ажьырныҳәа 1 инаркны.

Адокументқәа рыдыркылоит 2024 
шықәса цәыббрамза 2 инаркны жьҭа-
арамза 11-нӡа Аԥсны аҭҵаарады-
рақәа Ракадемиа аспирантуреи акад-
рқәа разыҟаҵареи рыҟәшаҿы абри 
аҭыӡҭыԥ ала: Академик Марр имҩа, 
9; аҭел: 921- 80-80; 226-69-76.

АА аспирантуреи акадрқәа ра-
зыҟаҵареи  рыҟәша.

Алаҳәара

 d 1998 шықәса – Аԥснытәи 
аҳәынҭқарратә университет, ажур-
налистика аҟәша санҭалаз ашықәс 
акәын. Усҟан, хаҭала издыруаз 
аҵарауаа, арҵаҩцәа ыҟан, аха ис-
зымдыруаз еиҳан. Мшаҽнеиԥш 
исгәалашәоит, амаҭәар – «аҳәа-
анырцәтәи ажурналистика аҭо-
урых» даҳзаԥхьарц аудиториа 
дшааҩналаз, уаанӡа хаҭала, исым-
бацыз, исзымдыруаз, гьама бзиала 
еилаҳәаз, зыхцәы  еиқәаҵәа зыбӷа 
аҟынӡа инаӡо изқәыԥсаз, абла-
саркьаԥшӡа  ныҟәызгоз арҵаҩы… 
Уи Заира Иасон-иԥҳа Ҵәыџь-ԥҳа 
лакәхеит.

Раԥхьатәи ҳаибадырра ашьҭахь 
сҩызцәеи сареи иаразнак еиц-
гәаҳҭеит Заира Иасон-иԥҳа лдырра 
инаҷыданы, зыуаҩышьа бзиоу, ира-
зу аӡә шлакәыз.

Хаҭала, сара ԥхыӡ избаргьы 
ихасҵомызт, акыр шықәса раԥхьа 
аҵара сзырҵоз, адыррақәа сызҭоз 
сырҵаҩы аԥхьаҟа лареи сареи  
аколлегацәа ҳакәхоит ҳәа. Аха 
аԥсҭазаара дырҩегьых ҳаиқәнар-
шәеит. Сара насыԥс  исшьоит здыр-
реи зԥышәеи ҳараку, зус иазҟазоу 
ажурналист рҵаҩыс дахьсымаз, на-
сгьы аус лыцура Анцәа иахьсаҭәе-
ишьаз.

 Уи лиубилеи инамаданы «бара  
еиҳа дыбдыруеит, бырҵаҩ лакәын» 
ҳәа, агазеҭ «Аԥсны» аредакциа азы 
астатиа аҩра ансыдыргала, гәахәа-
рыла исыдыскылеит. Амала изӡаӡом,  
азныказы, илыхәҭоу ажәа сзымҳәар 
ҳәа слак-ҩакуан. Иагьа ус акәзар-
гьы, агәы аҟнытә иаауа ажәа, гәыла 
ирԥхоуп аҟнытә, сҽазысшәеит аҩра.

Сынтәа зиубилеи азгәазҭо, Аԥс-
ны зҽаԥсазтәыз ажурналист, Аԥс-
ны ажурналистцәа Реидгыла 
аҭакзыԥхықәу амаӡаныҟәгаҩ, 1991 
шықәса инаркны иахьа уажәраанӡа 
агазеҭ «Республика Абхазия» аре-
дакциа аҟны аҳәаанырцәтәии 
аҩнуҵҟатәии аинформациа аҟәша 
аредакторс иҟоу, иара убас Аԥсны 
Жәлар Реизараҿы агазеҭ апарла-
менттә корреспондентс Заира Иа-
сон-иԥҳа ҳаиҿцәажәара хацыркуа, 

ажурналист изанааҭ алхра шыҟа-
лази, уахь дхьазырԥшызи реилкаа-
раз илаҳҭаз азҵаара аҭак ҟаҵо, иаз-
гә́алҭеит ашкол  данҭаз амаҭәарқәа  
зегьы шылзеиԥшыз, ишлыцааиуаз, 
аха аҩрахьы еиҳа лыҽшԥылшәоз, 
дшазҿлымҳаз. 

«Ахәбатәи – афбатәи аклассқәа 
рҟны аҵара анысҵоз ажәе-
инраалақәа сыҩуан. Раԥхьатәи  
сажәеинраала иахьӡын «Сгитара». 
Схәыҷра ашықәсқәа рзы  исыҩу-
аз ажәеинраалақәа акьыԥхь 
рбахьан ахәыҷтәы журнал «Ам-
цабз» аҟны. Урҭ сыҩуан аԥсышәа-
ла еиԥш, урысшәалагьы. Анаҩс, Ка-
зантәи аҳәынҭқарратә университет 
ажурналистика афакультет санҭа-
ла, ахԥатәи акурс аҟнынӡа исыҩу-
ан ажәеинраалақәа,  нас, сзанааҭ 
сҽаназыскҵәҟьа сахнагеит. Ашкол 
аҟны иҭҳажьуаз аҭӡыгазеҭ аҟны 
сажәеинраалақәа анылон, анаҩс, 
аҭӡыгазеҭ редакторс сыҟан. Ажәа-
кала, ажәеинраалақәеи ахыҭҳәа-
ақәеи рыҩра шсықәҿиоз гәазҭаз 
сырҵаҩцәеи саҳәшьцәа руаӡәки 
исымадырҽхәон, иагьсабжьаргон 
ажурналист изанааҭ алысхырц. Еиҳа-
рак уахь схьаԥшра урҭ ирыбзоуроуп, 
ҳәарада», – дҳацәажәон уи.

Ҳаиҿцәажәараан Заира Иа-
сон-иԥҳа иазгәалҭеит, ииашаҵәҟьа-
ны, ажурналист изанааҭ еиҳа ишыл-

зааигәаз, уи алхраҿы  дшымҩашьаз.
«Санхәыҷыз аҳақьым изанааҭ 

сгәы  аназыҳәозгьы ыҟан, асахьаҭы-
хра, аескизқәа рыҟаҵарагьы 
сазҿлымҳан, бзиа избон, архитек-
тор изанааҭ  шьҭысхыргьы ҟалон… 
Аха ажурналистика ахь еиҳа сгәы 
сыхон, анаҩс уи  сыԥсҭазаара акә-
ны иҟалеит» ,– лҳәеит уи ажурнали-
стика лыԥсҭазаараҿы иҷыдоу аҭыԥ  
шааннакыло азгәаҭо.

Казантәи  аҳәынҭқарратә уни-
верситет ажурналистика афа-
культет даналга ашьҭахь 1968-1971 
шықәсқәа рзы лусура хацлыркит Ка-
зан иҭыҵуаз агазеҭ «Советская Та-
тария» аҟны. 1973-1980 шықәсқәа 
раан Гәдоуҭатәи араионтә газеҭ 
«Бзыԥ» аҟны аус  луан.

1980-1987 шш. рзы агазеҭ «Со-
ветская Абхазия» Гәдоуҭеи  Гагреи  
рҟны хатәы корреспондентс дыҟан, 
1987-1991 ш.ш. раан «Советская 
Абхазия» алитературеи аҟазареи 
асектор аиҳабыс аус луан.

1991 шықәса инаркны иахьа 
уажәраанӡа Заира Иасон-иԥҳа 
агазеҭ «Республика Абхазия» аҟ-
ны «аҳәаанырцәтәии аҩнуҵҟатәии 
аинформациа» аҟәша аиҳабыси ага-
зеҭ апарламенттә корреспондентси 
аус луеит.

Ҳаиҿцәажәараан ажурналист 
инаҵ шьны иазгәалҭеит Асовет 

аамҭазы аусура шыуадаҩыз, аџьа-
баа рацәа шацыз, аха  уи лзанааҭ 
ахь илымаз абзиабара иабзоураны 
аԥынгылақәа риааира  шлылшаз.

Хаҭала, Аԥсны Аџьынџьтәылатә  
еибашьраан, Заира Иасон-иԥҳа лза-
нааҭ  илыднаҵоз луалԥшьа налы-
гӡон, аибашьра иазкыз ахҭысқәа 
ирызкны илыҩуан. Хаҭала, амацәаз 
иҭакыз Тҟәарчал ақалақь даҭаахьан, 
аҭыԥ аҿы аинформациа еизылгон.

Ҳаиҿцәажәараан уи  гәахәарыла 
илгә́аларшәо иаҳзеиҭалҳәон 90-тәи 
ашықәсқәа рзы  Аԥсны акомпартиа  
иатәыз агазеҭ «Правда Абхазии» 
аредакторс  дшыҟаз. Даара аин-
терес аҵан иара убас, 1998 шықә-
са инаркны 2010 шықәсанӡа ане-
мецтә агентра «КавкАзия» аҟны  
корреспондентс лусура. Ирацәоуп 
З.Ҵәыџь-ԥҳа еилалыгӡоз аусхкқәа 
2001 шықәса инаркны 2003 шықә-
санӡа аус луан Аԥсны Аԥыза-ми-
нистр ипресс-маӡаныҟәгаҩыс, амас-
сатә-информациатә хархәагақәа 
рганахьала  ареферентс. Аамҭака-
зы акыр шықәсқәа аус луан  Аԥс-
нытәи  аҳәынҭқарратә университет 
аҟны, астудентцәа «Аҳәаанырцәтәи 
ажурналистика аҭоурых» амаҭәар 
ала алекциақәа дырзаԥхьон. Афи-
лологиатә факультет ажурналисти-
ка аҟәша аҟны аҵара зҵоз астудент-
цәа  лдырреи лԥышәеи  рымалдон. 
Акыршықәсқәа инеиԥынкыланы 
редактор хадас дызманы иҭыҵуаз 
аҳәса ржурнал «Ледибосс» акәзар, 
ҳауаажәлар рыҩнуҵҟа аинтереси 
азҿлымҳара бзиеи  зманы, иахьагьы 
иргәалашәо, аӡыргара бзиа змаз 
акәын. Ажурналист иарбан ҟаз-
шьақәоу дызлаҟазарц ахәҭоу, на-
сгьы уи иусура иднаҵо аҭакԥхықәра 
дазааҭгыло Заира Ҵәыџь-ԥҳа иаз-
гәалҭеит: «Зегь раԥхьаӡагьы ган-
рацәалеи  ҵарадырралеи деибыҭа-
зар шакәу,   идунеихәаԥшра ҭбаазар 
шахәҭоу, изанааҭ адырра инаҷы-
даны.

Уи лажәақәа рыла, ажурналист 
дзыҿцәажәо игәра игартә  даарты-
зароуп, насгьы уи игәы иҭоу, игәа-
анагара иҳәартә аҭагылазаашьа 
изаԥиҵозароуп. Уи азы ажурналист 
имазароуп адырра, аԥышәа,  ҷыда-
латәи  азанааҭдырра инамаданы 
ганрацәала аҵареи адырреи.

Заира Иасон-иԥҳа атемақәа 
зегьы лзеиԥшуп. Аха аредакциа 
илыднаҵо рынагӡара дшазыхио-
угьы, зны-зынла, хаҭала, илыԥшаа-
уа атемақәа рыла аочеркқәа рыҩра 

еиҳа лгәы аназҭоу ыҟоуп. Апробле-
ма давсӡом, уи аарԥшра  лҽазыл-
шәоит, аха, шьоукы-шьоук реиԥш, 
ишабалак дазнеиуам. Аҳәатәи  аҳәа-
шьеи  здыруа журналиступ. Зегь 
раԥхьаӡагьы  иазгәаҭатәуп уи дшаԥ-
суа журналисту.

«Иарбан проблемазаалак – 
атәылаҿы аҭыԥ змоу, аимак-аиҿак 
аума, ус, ҳабзазаратә нхара иадҳәа-
лоу хҭысума, ишәаны-изаны, иҭҵаа-
ны, ажурналисттә етика аԥҟарақәа 
ирҭагӡаны аарԥшра, азнеира сҽа-
зысшәоит. Зегь раԥхьаӡагьы аԥсу-
ак, Аԥсны атәылауаҩ иаҳасабала 
сыԥсадгьыл, сыжәлар, стәыла анапх-
гара ҳаҭырла  сырзыҟоуп,  ганк-
гьы иадысцәылом, урҭ  «аҳәынҵәа 
рықәҭәара», рхаҭара ларҟәны рых-
цәажәара схы иаҭәасшьом, уаҩык 
иаҳасабалагьы, журналистк иаҳа-
сабалагьы», – лҳәеит уи.

Ҳаиҿцәажәараан З.Ҵәыџь-
ԥҳа  «Советская Абхазия» агазеҭ 
алитературатә ҟәша аҟны редак-
торс лусура лгәаларшәо, амате-
риалқәа рыла хаҭала, ари аҟәша 
шбеиаз дазааҭгыло илҳәеит  анали-
тика, акультура, ақыҭанхамҩа уҳәа 
ахырхарҭақәа зегь рҿы хаҭала, ао-
черкқәа  ззаԥылҵоз, иӡырылгоз  
ауаа, афырхацәа илызгәакьоу ҭын-
хацәаны ишыҟалало лассы-лассы.

«Изыҩуа сазхьаԥшӡом шама-
хамзар, аха ааигәа машәыршәа 
исымԥыхьашәеит акыр шықәсқәа 
раԥхьа  круиз ҳасабла Ҭырқәтәы-
ла, Шьамтәыла, Египет аусуратә 
ныҟәарақәа раан Египет аенергети-
ка аминистр  Муҳамед Абаза изкны 
изҩыз аматериал. Аиаша шәасҳәап, 
ахырҽхәара сцәаҩам, аха  исықәҿи-
аз, схы самхабзианы сҟазҵаз акы 
акәны ишызбаз хаҭала уажәы 
акыршықәсқәа раԥхьа  изыҩхьаз, 
хырҩагьы  зысымҭацыз», –  лҳәеит 
дыччо, лгәалаҟазаара бзианы. 

Аԥсны зҽаԥсазтәыз ажурналит, 
лзанааҭ инаҷыданы аиҭагара аус 
аҿгьы лхы  ԥылшәоит. Еиҭалгоит 
аурысшәахьтә аԥсшәахь, иара убас 
аԥсшәахьтә аурысшәахьгьы еиуе-
иԥшым аамҭақәа рзы. Иҭлыжьхье-
ит илыҩхьаз аматериалқәа згәылоу, 
урҭ рыла ихарҭәаау, Аҳәынҭқарратә 
акәашаратә ансамбль «Кавказ» аны-
сымҩеи, уи аԥҵаҩы, аиҿкааҩ Аԥс-
ны жәлар рартист Кандид Ҭарба 
ирҿиаратәи иҟазаратәи  ԥсҭазаа-
ра зныԥшуа, «Танец как жизнь» за-
хьӡу ашәҟәы.

Ирацәоуп аԥхьаҟа ажурналист  
заарԥшра  лгәы иҭоу  атемақәа, 
зыҭҵаара, зыҩра  дазхәыцуа.

Лаԥхьаҟагьы илзеиӷьаҳшьап, нас, 
агәабзиареи  арҿиаратә гәацԥыҳәа-
реи, аԥсуа иқәра  наӡеи.

Аҳәатәи аҳәашьеи здыруа
Анысымҩа хҭысла       
ианбеиоу

Алиса Гәажә-ԥҳа.

 d Абырзен хылҵшьҭра еиуаз урысшәа-
ла иҩуаз апоет, аиҭагаҩ, апублицист, ауа-
ажәларратә усзуҩы Николаи  Патулиди ди-
ижьҭеи 80 ш. ҵит.

 Николаи Георги-иҧа Патулиди диит 
(13.08.1949) Аҧсны, Аҟәа араион Дмитриев-
ка ақыҭан (иҧсҭазаара далҵит  – 03.11.2010, 
Аҟәа). Аҧсны акультура зҽаҧсазтәыз аусзуҩы 
ҳәа аҳаҭыртә хьӡы ихҵан (1991). Ианашьан 
«Ахьӡ-Аҧша» аорден ахҧатәи аҩаӡара (2004). 
Аҧсны ашәҟәыҩҩцәа Реидгыла далан (1997). 

1949 ш. Н. Патулиди иҭаацәа егьырҭ абыр-
зенқәа инарылакны Аҧснынтәи Ҟазахсҭанҟа 
иахыргеит. 1956 ш. Аҧсныҟа ианыхынҳә уи 
далгеит Аҟәатәи аусуцәа аҿар иртәыз абжьа-
ратә школ №1 (1962), анаҩс – Полтаватәи 
атранспорттә ргыларатә техникум (1970), 
Москва, ВЦСПС иатәыз азанааҭеигылақәа Ире-
иҳау рышкол (1981). 1960 ш. усуҩыс дыҟан. 
1966 ш. инаркны аус иуан «Закранстрои» 
атуризми аекскурсиақәеи рзы Аҧснытәи 
аобласттә совет иахьаҵанакуаз машьына-
ныҟәцаҩыс, нас – техникс, нџьнырс, автобаза 
атехникатә ҟәша аиҳабыс. 1985 ш. нахыс Аҟәа 

ихаҭа еиҿикааз абырзен жәлар ртеатр напх-
гара аиҭон. 1991 ш. инаркны - 1992 ш. август 
азынӡа абырзенцәа ркультуратә центр «Ири-
ни» аҭакзыҧхықәу маӡаныҟәгаҩс дыҟан. 1994-
2001 шш. раан, 1994 ш. ианвар 22 рзы иаҧҵаз 
Аҧсны абырзенцәа Ргәыҧ дахантәаҩын. 

Аҧсҭазаараҿы ирҳахьаз адырреи 
аҧышәеи ҳасаб рзуны, Аҧсны Жәлар Ре-
изара – Апарламент адепутатс далырхуеит, 
1996-2001 шш. рзы аҭҵаарадырреи, аҵареи, 
акультуреи рзы аилак ахантәаҩы ихаҭыҧу-
аҩс дыҟан. 2001 ш. нахыс – Аҧсны акультура 
аминистр ихаҭыҧуаҩс. 

Иҩымҭақәа рнылон Аҟәа, Қарҭ, Москва 
иҭыҵуаз апериодикатә ҭыжьымҭақәа. Ажәе-
инраалақәа реизгақәа жәпакы дравторуп. «Су-
хумские мотивы» ахьӡны Аҟәа 2500 шықәса 
ахыҵра иазкны Москва иҭыҵыз (2005) ажәе-
инраалақәа реизга авторцәа дыруаӡәкуп. Н. 
Патулиди иажәеинраалақәа жәпакы Аҧсны 
иазкуп, уи адагьы иара иҧсҭазаара ихаҿы 
изаагомызт. Аҧсны аанимыжьит аполитикатә 
ҭагылазаашьа анеибарххаз, аибашьраангьы, уи 
ашьҭахь Аҧсны амацәаз ианҭакыз, абырзен-
цәа аӡәырҩы Бырзентәылаҟа ианцозгьы. Иа-
ра иҩуан: «Я с Абхазией жить обречен ибо с 
нею навек обручен…» 

Аҧсни, уи аҧсабареи, иқәынхо ауа-
аи ирызку иреиуоуп, ирҿиараҿы аҭыҧ ҷы-
дагьы ааныркылоит  иажәеинраалақәа: 
«Аҧсны», «Аҟәа иазку ашәа», «Амзара», «Д.И. 
Гәлиа иҩнаҭаҿы», «Аҟәатәи аӡын», «Пицун-
да», «Риҵа», «В. Г. Арӡынба изкны», «Баграт 
ибаа», «Ӡызлан», «Аҟәатәи аҧҳәызба» уҳәа 
егьырҭгьы.

Еиуеиҧшым ашықәсқәа раан иҭыжьын 
апоет иажәеинраалақәеи ипоемақәеи реиз-
гақәа ааба.  Иажәеинраалақәа акымкәа-ҩбам-
кәа аҧсшәахь еиҭаган.

Николаи ПАТУЛИДИ
 АԤСНЫ 

Аҵх аҽеиҵых адгьыл ианахьӡа, 
Аеҵә цәырҵын, аиҩхаагьы лашеит.
Ԥхьарцабжьык са исыҧхьеит ихааӡа, 
О, сзаҵәым, са сымҩа шьоук аҧшуеит.

Кьаразаа рахь ишцоз еиҧш анкьа зны, 
Исзыҧшу рахь снеиуеит сеиханы. 
Сара, абырзенгьы, сгәырӷьо, сгәы азҳаны, 
Снагылап уаҟа аҧсуаа рыгәҭаны. 

Бзиа узбоит са сыдгьыл гәакьа, Аҧсны,
Уа уоуп разҟыс исымоу, зыгәра зго.
Абзиабара сгәаҵа иҭаҵаны, 
Уа уоуп, иудыруеит, сашәабжьы зырго. 

Аҧсҭазаара агьама са исзыркыз,
Уара сутәуп, сахьуҭаху сыхиоуп. 
Иҟьаҟьаӡа са сымҩақәа аазыртыз, 
Сыҧсадгьыл, зҿаҧхьа схырхәо уара уоуп.

 * * * 
Имацәысуеит, нас аҟәақҳәа ихысуеит,
Адунеи хыџхыџуеит ишәаны. 
Ақалақь ақәа шауаз иӡыфеит, 
Ахан дуқәа гылоуп илаҳәны. 
Егьаурым, иазымдырӡо ишаҟәыҵра, 
Имақарлааит амшцәгьа ишаҭаху. 
Даҽакуп изтәу зынӡа са схәыцра –
Амра шашоуп сашәақәа зызку. 

 Еиҭеигеит Таиф Аџьба

«Исзыҧшу рахь снеиуеит сеиханы…»

Николаи Патулиди – 80 шықәса

 d Нанҳәамза 4 инаркны 11-
нӡа Нижни Новгород аҿы аҳәа-
анырцә инхо Урыстәылатәи 
аџьынџьуаа  иреиуоу аурыс быз-
шәеи алитературеи рырҵаҩцәа 
рзы азанааҭтә дырра аиӷьтәразы 
акурсқәа мҩаԥысит.   

Уаҟа еизеит 10 тәылак рҟынтәи 
аурыс бызшәа арҵаҩцәа. Аԥсны 
ахьӡала уи лхы алалырхәит Очам-
чыра араион Гәыԥтәи абжьаратә 
школ аурыс бызшәеи алитерату-
реи рырҵаҩы Ирма Коӷониа. Ари 
аусмҩаԥгатә лалахәра алыршахеит 
Урыстәыла аусацуразы Аԥсны иҟоу 
Ахаҭарнакра абзоурала.  

  Акурсқәа рыпрограмма 
иазԥхьагәанаҭоит Нижни Новгород 
иалкаау аҵараиурҭақәа хԥа рҿы: 
Минин ихьӡ зху Новосибирсктәи 

аҳәынҭқарратә арҵаҩратә универ-
ситет,  Лобачевски ихьӡ зху Нижего-
родтәи аҳәынҭқарратә университет,  
Добролиубов ихьӡ зху Алингвисти-
катә университет  рҿы акурсқәа 
рымҩаԥгара. Иара убас, апрограм-
ма иалагалоуп еиуеиԥшым аҟазара-
классқәеи аекскурсиақәеи.

 Арҵаҩцәа рзанааҭтә дырра 
ашьҭыхразы акурсқәа реиҿкаара 
рхахьы иргеит Урыстәыла аусацу-
ра Ахаҭарнакреи Нижегородтәи 
аобласт анапхгареи.  

Гәыԥтәи арҵаҩы – 
Нижни Новгород

Азанааҭдырра аиӷьтәразы

Август 7 рзы С. Ҷанба ихьӡ зху 
Аԥсуа драматә театр аҟны имҩаԥы-
сит аспектакль «Антигона» апре-
миера аӡыргара. Ари апиеса ав-
торс дамоуп адраматург Жан Ануи.  
Антигона илызкыз антикатәи апи-
еса ԥасатәи аҵакы ҿыцла даз-
неит. Антигона ланшьа-аҳ Креон 
изакәанԥҟа еилаганы лашьа –аԥ-

сахҩы иԥсыбаҩ анышә иалҭоит. 
Лара дырҿагылоит аполитикатә 
хәмаррақәеи амци. Аиашара да-
зықәԥоит. Креон иакәзар, иаԥшьи-
газ азакәанқәа дыҭҟәаны дрымоуп.

«Антигона» режиссиорс дамо-
уп Викториа Печерникова, еиҭалге-
ит Еҭери Коӷониа-ԥҳа, акостиумқәа 
рсахьаҭыхҩы УлианаЕриомина, 
акостиум –Ева Топкариан, Елена 
Кара, адекорациа –Гари Дочиа, аб-
жьы –Абзагә Марыхәба, алашара –
Михаил Манџьгалаӡе, Саид Ԥачлиа, 
асинхронтә еиҭага адиқтор Ан-
на Лагәлаа, аԥсуа ҳәынҭқарратә 
аҿар ртеатр анапхгаҩыс дамоуп 
Аахыҵ-Уаԥстәыла зҽаԥсазтәыз ар-
тист Аслан Еныкь, аԥсуа ҳәынҭқар-

ратә аҿар ртеатр асахьаркыратә 
напхгаҩы, Аԥсны Жәлар рартистка 
Софа Агәмаа.

«Антигона» арольқәа нарыгӡон: 
Антигона –Есма Шуген, Креон–
Аԥсны зҽаԥсазтәыз артист Аслан 
Анқәаб, ахор–Мдар Сақаниа, Ис-
мена–Диана  Абыхә-ԥҳа, Гемон–
Леон Барчан, анаӡӡеи–Альдона Ад-
леи-ԥҳа, астражник Будусс–Ахра 
Кәарҷиа, астражник Жона –Ва-
дим Абыхәба, астражник Диуран–
Ҳаџьараҭ Џьапуа, Евридика–
Аахыҵ–Уаԥстәыла зҽаԥсазтәыз 
артистка Фрида Леи-ԥҳа, Клото–
Елла Туова, аҷкәын – Еснаҭ Ҳаразиа.

Апремиера «Антигона» ахәаԥш-
цәа идырбан ҩымш, август 7-8 рзы 

Апремиера ҿыц

«Антигона»

Стелла Сақаниа

Аҵыхәтәантәи аамҭазы Ԥсоуи 
Аҟәеи еимаздо амҩаду иахьаҵа-
накуа џьара-џьара арлашагақәа 
аус шырымуа убаратәы иҟоуп. Уи 
зыхҟьаз, насгьы иҟоу ауадаҩрақәа 
раԥырҟәҟәааразы имҩаԥгахо атәы 
Аԥсныпресс акорреспондент изеиҭе-
иҳәеит зҭакԥхықәра ҳәаақәҵоу Аила-
заара «Аԥсны Лаит» адиректор хада 
Мзауҷ Ԥлиа. 

Уи иажәақәа рыла, иарбоу ав-
томашьынамҩа арлашагақәа аус 
ахьырымуа зыхҟьо аԥсабаратә 
цәырҵрақәа ирыдҳәаланы ишьақәгы-
лаз аҭагылазаашьақәа роуп. 

«Ҭыԥқәак рҿы иҟалаз аиԥҟьа-
рақәа ирыхҟьаны аиқәыршәагақәа 
русура аанкылеит.  Аҵыхәтәаны иҟа-
лаз аҭагылазаашьа  – Гагра араи-
он абнара иахьаҵанакуа иҟалаз 
абылрақәа роуп изыхҟьаз. Усҟан 
афымцацәаҳәақәа блит», - иҳәеит 
Мзауҷ Ԥлиа. 

Мзауҷ Ԥлиа, арлашагақәа  ре-
иҭашьақәыргылара иадҳәалоу аусу-
рақәа иазԥхьагәаҭоу аплан инақәыр-

шәаны имҩаԥысуеит ҳәа адырра 
ҟаиҵеит. 

«Амҩаду арлашагақәа ре-
иҭашьақәыргылара иадҳәалоу 
аусурақәа рхыркәшаразы иар-
боу аҿҳәарақәа инҭкааҵәҟьаны 
ишьақәыргылаӡам. Лассы-лассы еи-
уеиԥшым амҩа-машәыртә хҭысқәа 
ҟалоит,  урҭ ирыхҟьаны абжьааԥны 
афымцацәаҳәақәа зқу ашьаҟақәа ааха 
роуеит, икаҳауеит, дара ацәаҳәақәагьы 
ԥҵәоит, еихькьысуеит. Ас еиԥш иҟоу 
ахҭысқәа ҳара анырра раҳҭартә 
иҟаӡам», –   иҳәеит Мзауҷ Ԥлиа. Уи 
иара убас иажәа иацҵо, «Аԥсны Лаит» 
арлашараҿы аиԥҟьарақәа рзы ироуа 
адыррақәа оперативла ирызхьаԥшу-
еит, аиҭашьақәыргыларатә усурақәа 
мҩаԥнагоит ҳәа иҳәеит.

«Аха, ишдыру еиԥш, аиԥҟьарақәа 
рырҽеира аамҭа аҭаххоит. Уи аҭыԥқәа 
рҿы иҟоу аҭагылазаашьа зеиԥшроу 
иадҳәалахоит», - иазгәеиҭоит Мза-
уҷ Ԥлиа. 

Иара убасҵәҟьа, напхгара зиҭо 
аилазаара иааиԥмырҟьаӡакәа ахы-
лаԥшра зҭаху ареспубликатә мҩаду 
зымҽхак ҭбаау ахәҭа, ахәҭакахьала 
Ԥсоуи Аҟәеи еимаздо амҩаду амаҵ 
ауеит.

Амҩаду арлашара

Ԥсоуи Аҟәеи рыбжьара 

 d Ишдыру еиҧш, Аҧсны  
аҳәынҭқарратә бызшәатә поли-
тиказы аҳәынҭ қарратә усбарҭа  
ахәыҷқәа рзы аурысшәа аҟ-
нытә аҧсшәахь еиҭанагахьеит 
хыҧхьаӡара рацәала амультфиль-
мқәа. 

Урҭ рхыҧхьаӡара инацлеит 
ахәыҷқәа бзиа еицырбо амультфильм 
«Кот в сапогах», аҧсшәахь аиҭага 
«Амагә зшьоу Цгәаба».

Уи ааигәа, Р. Гәымба ихьӡ зху Аҧс-
нытәи  аҳәынҭқарратә филармони-
аҿ иӡырган. 

Амультфильм аҟны иаарҧшуп 
аҧсҭазаара аганқәа: аиҩызара, 
ачарҳәара, ауаҩра уҳәа убас  аҟаз-
шьақәа. Ахәаҧшцәа гәахәара дула 
ирыдыркылеит ари апремиера аӡыр-
гара, ахәыҷқәа реиҧш урҭ рҭаацәагьы. 
Ахәыҷқәа интересла  иахәаҧшуан. 
Цгәаба иаанарҧшуаз ахаҿсахьақәа 
ахәыҷқәа арччон. Амультфильм ахаҭа 
ахәыҷқәа ирызкуп, аха убысҟак аиу-
мор аҵаҵаны, аемоциақәа рыла еиҭа-
гоуп  адуцәагьы  аршанхартә еиҧш.

Амультфильм амонтаж ҟаҵан «Аҧ-
суафильм» акино студиаҿ аҳәынҭ-
қарратә абызшәатә политиказы 
аҳәынҭқарратә усбарҭа аҧшьгарала. 

Аҳәынҭқарратә усбарҭа аиҳабы 

Гәында Кәыҵниа-ҧҳа излалҳәаз ала, 
амультфильм «Амагә зшьоу Цгәаба» 
ҳамҭа дууп зхатәы бызшәала амульт-
фильмқәа рыхәаҧшра бзиа избо 
ахәыҷқәа рзы. Иазгәалҭеит, ас еиҧш 
иҟоу амультфильмқәа ахәыҷқәа рзы 
ишеиҭаргахьоу, аха Цгәаба аҧсышәа-
ла идмырцәажәацызт. Ари амульт-
фильм аиҭагараҿы даара аџьабаа ду 
рбеит Виачеслав Аблоҭиа инапхгара-
ла, иара аҧхьа днаргыланы аиҭагара 
знапы алакыз агәыҧ зегьы. Раҧхьаҟа 
ргәы иҭоуп аинтерес зҵоу афиль-
мқәеи амультфильмқәеи реиҭагара.

Амультфильм арежиссиор – Аҧс-
ны жәлар рартист Виачеслав Аблоҭиа 
иажәақәа рыла, амультфильм «Амагә 
зшьоу Цгәаба» алырхит, избанзар 
ахәыҷқәа рзы аинтерес амоуп, их-
шыҩрҵагоуп. Уи адагьы, иаагозар, 
италиатәи афильмқәа аҧсшәахь 
аиҭагара ианаалоит. Убри азы иа-
лырхуа афильмқәеи амультфиль-
мқәеи азҿлымҳара арҭоит аҧсшәахь 
аиҭагара атекстқәа иахьынӡарнаало. 
Уажәы аус адулара иаҿуп америкатәи 
афильм «Как украсть миллион». Сен-
тиабр мзазы уи аӡыргара мҩаҧысра-
ны иҟоуп. Еицырдыруа америкатәи 
актиорцәа иаарласны аҧсышәала 
ицәажәоит.

Иазгәаҭатәуп, амультфильм ҿыц 
аиҭагара аус шадырулоз 15-ҩык. Ха-
дара зуа арольқәа абжьы рхарҵон 
Роман Сабуа, Милана Ломиа, Леон 
Барчан. 

Аԥсшәахь еиҭаргеит

«Амагә зшьоу Цгәаба»


